
Útdráttur 

Algeng skoðun á meðal fræðimanna á 9. og 10. áratug síðustu aldar var að tæknivæðing 

og tækniframþróun væri bjöguð m.t.t. færni vinnuafls, þ.e. að eftirspurn eftir vinnuafli 

væri vaxandi fall af færni og að þess vegna auki viðvarandi tækniframþróun álag á 

eftirspurn eftir háfærni vinnuafli en minnki álag á eftirspurn eftir lágfærni vinnuafli.  

Á síðastliðnum tveimur áratugum hafa rannsóknir hins vegar sýnt fram á ákveðna 

leitni á vinnumörkuðum í bæði Evrópu og í Bandaríkjunum sem lýsir sér í tilfærslu í 

hlutfalli starfandi frá miðtekju- miðfærni störfum yfir í bæði hátekju- háfærnistörf og 

lágtekju- lágfærnistörf. Þessari þróun hefur verið lýst með hugtakinu pólun starfa en 

þróunin gengur þvert á hugmyndir manna um að tækniframþróun sé bjöguð í hag færni.   

Markmið þessarar ritgerðar er að kanna hvort pólun starfa sé að eiga sér stað á 

íslenska vinnumarkaðinum. Í ritgerðinni er smíðaður sérstakur færnikvarði til þess að 

meta færni vinnuaflsins og út frá honum er skoðuð þróun í hlutfalli starfandi innan 

starfaflokka yfir tímabilið 1991 – 2011.  

Niðurstöður rannsóknarinnar leiða í ljós að sama þróun á sér stað á íslenska 

vinnumarkaðinum og á öðrum iðnvæddum vinnumörkuðum þar sem hlutfall starfandi í 

há- og lágfærnistörfum vaxa á kostnað miðfærnistarfa. Mestur hlutfallslegur vöxtur er í 

háfærni starfaflokkum eins og í ýmsum sérfræði- og sérhæfðum störfum og í 

lágfærnistörfum eins og afgreiðslu-, sölu- og sýningarstörfum sem og í störfum 

verkafólks í iðnaði, fiskvinnslu og samgöngum en mestur neikvæður vöxtur er í ýmsum 

miðfærnistörfum eins og í almennum ritara- og skráningarstörfum, störfum véla- og 

vélgæslufólks og störfum í iðnaði. Pólun starfa á sér stað hjá báðum kynjum en þróunin 

er þó gerólík. 

Brotthvarf kvenna úr miðfærnistörfum endurspeglast að nær öllu leyti í innreið þeirra 

í háfærnistörf. Aftur á móti endurspeglast brotthvarf karla úr miðfærnistörfum nær 

einungis í aukningu í lágfærnistörfum en sú niðurstaða ein og sér fellur vel við hratt 

vaxandi menntastig kvenna og mun hægari vöxt í menntastigi karla. 

1  Inngangur 

Hagsveiflur hafa með beinum og óbeinum hætti áhrif á uppbyggingu vinnumarkaða 

þegar til styttri tíma er litið. Í upp- og niðursveiflum hagkerfa beinist kastljósið oft helst 

að hugtökum eins og atvinnuleysi og atvinnuþátttöku sem eykst og minnkar eftir 

aðstæðum á hverjum tíma en minna er fjallað um það sem snýr að langtímaþróun í 

uppbyggingu vinnumarkaða. Ef t.a.m. 100 manns er sagt upp hjá húsbyggingarfyrirtæki 

vegna samdráttar í nýbyggingum á ákveðnum tímapunkti er ekki sjálfgefið að þessir 

aðilar snúi aftur í sama starf hjá öðrum atvinnuveitanda, hvort heldur sem það er 

samstundis eða þegar birta tekur á ný í nýbygginum. Hluti heldur t.d. mögulega til náms 

til þess að öðlast frekari kunnáttu og færni með það að markmiði að fá tekjuhærra starf í 

sama eða jafnvel annari atvinnugrein. Hluti tekur jafnvel að sér starf sem krefst mun 

minni kunnáttu eða menntunar en það hefur fyrir og hluti fær mögulega starf í sömu 

starfsgrein á öðrum vinnustað, jafnvel öðrum vinnumarkaði. Með áframhaldandi 

tækniframþróun verða jafnvel ný störf til og önnur störf hverfa mögulega með öllu 

þegar litið er til lengri tíma.  

Uppbygging vinnumarkaða m.t.t. starfasamsetningu er síbreytileg m.t.t. tíma sem 

getur verið vegna ýmissa þátta og áhrifavalda en óneitanlega hafa tækniframfarir, beint 

eða óbeint, áhrif á starfasamsetningu og er sögulega stór áhrifavaldur þess að ný störf 

verða til og önnur deyja út. Framan var sú afstaða ríkjandi meðal 

vinnumarkaðshagfræðinga að þróun í uppbyggingu vinnumarkaða væri bjöguð með 

tilliti til færni (e. skill) vinnuafls sem leiddi til kenningarinnar um færni-bjagaða 

tækniframþróun (e. skill-biased technological change) og að tækniframfarir væru 

leiðandi afl í breytingu á uppbyggingu vinnumarkaða en nýlega hafa orðið skoðanaskipti 

varðandi viðfangsefnið (Goos, Manning og Salomons, 2010). 

Fjöldi rannsókna sýna fram á ákveðna leitni í uppbyggingu iðnvæddra vinnumarkaða 

sem lýsir sér í því að á undanförnum tveimur áratugum hefur verið tilfærsla í hlutfalli 

starfandi frá störfum sem í sögulegu samhengi hafa greitt meðallaun vinnumarkaðarins, 

yfir í bæði störf sem í sögulegu samhengi greiða hæstu og lægstu launin. Þessari leitni á 

vinnumörkuðum lýstu þeir Goos og Manning (2007) sem pólun starfa (e. polarization of 

work) í rannsókn sinni sem sýnir fram á fyrirbærið á breska vinnumarkaðinum þar sem 

eftirspurn eftir vinnuafli virðist vera í sókn á sitthvorum enda færnikvarðans og dvínandi 

um hann miðjan, þar sem færnikvarði er í flestum tilfellum skilgreindur út frá hvar 

sérhvert starf er staðsett út frá tekjum (e. wage rank) miðað við vinnumarkaðinn. 

Hugtakið pólun hefur orðið að lykilhugtaki í umræðunni síðan og fræðimenn hafa notað 

það sem einskonar samnefnara í rannsóknum sínum yfir mismunandi vinnumarkaði. 

Markmið þessarar ritgerðar er að kanna hver þróunin er á íslenskum vinnumarkaði 

með því að skoða hvernig starfasamsetning hefur þróast á síðastliðnum áratugum og þá 

sérstaklega hvort hér sé að eiga sér stað sama þróun og á öðrum iðnvæddum 

vinnumörkuðum.  

Í ritgerðinni er smíðaður færnikvarði til þess að leggja mat á færni vinnuaflsins. Matið 

byggist á einfaldri hagfræði um samband verðs og gæða þar sem gert er ráð fyrir því að 

störf krefjist meiri færni eftir því sem störfin greiða hærri laun. Þá er þróunin í hlutfalli 

starfandi vinnuafls skoðuð á tímabilinu 1991–2011 fyrir 20 mismunandi starfaflokka 

m.t.t. færni.  

Niðurstöðurnar sýna fram á að hér á landi er meiri vöxtur í hátekju- háfærnistörfum 

og lágtekju- lágfærnistörfum miðað við miðtekju- miðfærnistörf. Niðurstöðurnar sýna 

einnig fram á að tilfærsla kvenna úr miðfærnistörfum endurspeglast að næstum öllu 

leyti í vexti í háfærnistörfum en því er öfugt farið hjá körlum þar sem tilfærsla þeirra úr 

miðfærnistörfum endurspeglast að mestu í vexti í lágfærnistörfum. Þá gefa 

niðurstöðurnar vísbendingar um að fjármálakreppan árið 2008 hafi haft deyfandi áhrif á 

pólun starfa en leiðrétti ekki né snúi þróuninni við. 

Ritgerðin er byggð upp á þann hátt að í öðrum kafla er farið yfir rannsóknir sem hafa 

verið gerðar í Evrópu og Bandaríkjunum og þau fræði sem snúa að því hvernig 

fræðimenn hafa mælt og sýnt fram á pólun starfa. Í þriðja kafla er fjallað um ályktanir 

fræðimanna er varða orsakir pólunar starfa. Í fjórða hluta er farið stutt yfir helstu 

einkenni íslenska vinnumarkaðarins sem snúa að uppbyggingu hans svo samanburður 

við aðra vinnumarkaði sé hnitmiðaðari. Í fimmta kafla er farið yfir gögn sem stuðst er við 

í rannsókninni og hvernig unnið er úr þeim. Í sjötta hluta eru niðurstöður 

rannsóknarinnar dregnar saman og í sjöunda kafla eru ályktanir gerðar út frá 

niðurstöðunum sem og umræða um hvaða þýðingu niðurstöðurnar hafa. 

2 Pólun starfa á iðnvæddum vinnumörkuðum 

Rannsóknir sem gerðar hafa verið í Bandaríkjunum, Bretlandi, Vestur- Þýskalandi og 

innan fjölda Evrópuríkja sem og á evrópska vinnumarkaðinn sem eina heild, sýna fram á 

hraðari vöxt í há- og lágtekjustörfum en hægari vöxt í sögulegum miðtekjustörfum á 

síðastliðnum áratugum (Goos, Manning og Salomons, 2010). 

Goos og Manning (2007) gáfu þessari þróun heitið pólun starfa (e. polarization of 

work) í rannsókn sinni „Ömurleg og yndisleg störf“ (e. Lousy and Lovely jobs) en í 

rannsókninni er þróunin í uppbyggingu breska vinnumarkaðarins á 9. og 10. áratug 

síðustu aldar skoðuð.  

2.1 Pólun starfa í Evrópu 

Goos, Manning og Salomons (2009) sýna fram á pólun starfa í Evrópu á 10. áratug 

síðustu aldar og í byrjun 21. aldar. Í greininni skoða þau breytingu í unnum vikulegum 

tímum á evrópska vinnumarkaðinum á tímabilinu 1993 – 2006 yfir 21 tveggja stafa ISCO1 

starfaflokka (Goos, Manning og Salomons, 2009). Þau skoða þróunina yfir 16 

Evrópulönd2 sem einn vinnumarkað og einnig innan hvers ríkis m.t.t. evrópskra 

meðallauna árið 1993 (Goos, Manning og Salomons, 2009). Niðurstöður þeirra leiða í 

ljós að starfaflokkar sem hafa hvað mestan vöxt á tímabilinu eru í sögulegu samhengi 

hálaunastörf, störf eins og stjórnendur minni og stærri fyrirtækja, ýmis störf sérfræðinga 

sem og önnur sérhæfð störf (Goos, Manning og Salomons, 2009). Niðurstöður þeirra 

leiða einnig í ljós mikinn vöxt í allra lægst launuðu störfunum, störfum eins og þjónustu- 

og umönnunarstörf, störf verkafólks í iðnaði sem og sölu- og þjónustustörf (Goos, 

Manning og Salomons, 2009). Í sögulegum miðlaunastörfum er hins vegar neikvæður 

vöxtur í flestum starfaflokkum á tímabilinu og þá sérstaklega í starfaflokkum eins og 

ýmsum störfum lærðra handverkamanna (e. craft workers) vélgæslu- og 

samsetningarstörfum sem og í almennum skrifstofustörfum (Goos, Manning og 

                                                      

1
 ISCO (e. International Standart Classification of Occupations) er alþjóðlegt starfaflokkunarkerfi sem 

er gefið út af Alþjóðavinnumálastofnuninni (ILO). 
2
 Löndin sem um ræðir eru Austurríki, Belgía, Danmörk, Finnland, Frakkland, Þýskaland, Grikkland, 

Ítalía, Írland, Lúxemborg, Holland, Noregur, Portúgal, Spánn, Svíþjóð og Bretland. 

Salomons, 2009). Í greininni skoða þau einnig þróunina í hverju landi fyrir sig og sýna 

fram á að í öllum 16 löndunum er neikvæður vöxtur í miðlaunastörfum á tímabilinu 

(Goos, Manning og Salomons, 2009). Vöxtur láglaunastarfa var jákvæður í 11 af 16 

löndum og vöxtur hálaunastarfa jákvæður í 13 af 16 löndum en í öllum 16 löndunum var 

vöxtur láglaunastarfa meiri miðað við miðlaunastörf og vöxtur hálaunastarfa meiri en 

vöxtur miðlaunastarfa í öllum löndum nema Portúgal (Goos, Manning og Salomons, 

2009). Að meðaltali jókst hlutfall starfandi í hálaunastörfum um 6 prósentustig eða 9%, í 

láglaunastörfum um 2 prósentustig eða 22% en aftur á móti lækkaði hlutfall starfandi í 

miðlaunastörfum um 8 prósentustig sem samsvarar 17% á tímabilinu (Goos, Manning og 

Salomons, 2009). 

2.2 Pólun starfa í Bandaríkjunum  

Autor (2010) sýnir fram á keimlíka þróun á bandaríska vinnumarkaðinum þar sem hann 

sýnir hvernig eftirspurn eftir vinnuafli hefur þróast á síðastliðnum áratugum. Í greininni 

metur hann færni vinnuaflsins út frá meðallaunum starfaflokka árið 1980 og skoðar 

þróun 326 starfaflokka sem innihalda öll störf á bandaríska vinnumarkaðinum á 

tímabilinu 1979 – 2007 (Autor, 2010). Niðurstöður hans leiða í ljós að á 9. áratugnum 

var þróunin sú að eftirspurn eftir vinnuafli jókst eftir því sem færni vinnuaflsins var 

meiri, það er eftirspurn eftir vinnuafli jókst tiltölulega línulega m.t.t. færni, en á 10. 

áratugnum fór að gæta aukins vaxtar í störfum sem raða sér í lægstu launaþrepin, 

neikvæðan vöxt í miðfærnistörfum og áfram hraðan vöxt í hálauna-, háfærnistörfum 

(Autor, 2010). Á árunum 1999 til 2007 er mynstrið svo gerbreytt frá því um 20 árum 

áður þar sem vöxtur í lágfærnistörfum er orðinn áberandi mestur, vöxtur í störfum sem 

greiða hæst greidda þriðjunginn stendur í stað en miðfærnistörf með töluverðan 

neikvæðan vöxt (Autor, 2010) 

2.3 Aðrir mælikvarðar á færni 

Autor, Katz, og Kearney (2006) meta færni vinnuaflsins í Bandaríkjunum með því að 

smíða færnikvarða sem raðar starfaflokkum upp út frá því hve mörg ár vinnuafl innan 

starfaflokkana eru að meðaltali í skóla (e. mean years of schooling). Niðurstöður þeirra 

sýna fram á að hlutfall starfandi var neikvætt vaxandi á neðri hluta færnikvarðans en 

næstum línulegur vöxtur upp á við eftir því sem menntunin var meiri, þ.e. fleiri ár í 

skóla, á 9. áratugnum (Autor, Katz og Kearney, 2006). Á 10. áratugnum verður breyting á 

þróuninni, líkt og þegar færni vinnuaflsins er mæld út frá launum, þar sem mestur 

vöxtur í hlutfalli starfandi færist á sitthvoran enda færnikvarðans en um hann miðjan 

verður neikvæður vöxtur (Autor, Katz og Kearney, 2006).  

2.4 Pólun og launaþróun 

Autor, Katz, og Kearney (2006) álykta í rannsókn sinni um pólun bandaríska 

vinnumarkaðarins að sviptingar í eftirspurn eftir vinnuafli (e. demand shifts), séu líklega 

lykilorsakir fyrir þróun í bandarískri launaþróun þar sem þeir skoða þróunina í bæði 

launum og í hlutfalli starfandi m.t.t. færni yfir síðastliðna áratugi.  

Autor (2010) bendir á að pólunarmynstur í störfum sem virðist eiga sér upphafspunkt 

á 10. áratugnum, eigi sér samsvörun í launaþróun á bandaríska vinnumarkaðinum. Í 

ritgerð sinni býr hann til launakvarða sem raðar starfaflokkum upp eftir meðallaunum á 

tilteknum tímabilum og skoðar síðan vöxt í tekjum miðað við miðgildi tekna fyrir hvern 

hundraðslhluta og sýnir fram á að vöxtur tekna óx næstum línulega eftir 

launakvarðanum á árunum 1974 til 1988 (Autor, 2010). Á tímabilinu 1988 – 2006 verður 

breyting á og mynstrið verður U-laga þar sem vöxtur tekna verður í starfaflokkum sem 

greiða meira en miðgildi tekna sem og í starfaflokkum sem greiða minna en miðgildi 

tekna á bandaríska vinnumarkaðinum (Autor, 2010). 

Af þessari samsvörun pólun starfa og pólun launa dregur Autor (2010) þá ályktun að 

eftirspurn eftir vinnuafli sé vaxandi eftir háfærni- hálauna störfum sem og lágfærni- 

láglaunastörfum en minnkandi fyrir miðfærni- miðlaunastörfum. 

2.5 Áhrif fjármálakreppunnar 

Autor (2010) skoðar þróunina sérstaklega á árunum 2008 – 2009 og ályktar að djúp 

niðursveifla eins og sú sem byrjaði árið 2008 hafi styrkt leitnina enn frekar í átt pólunar 

en ekki stýrt henni í aðra átt eða snúið henni við. Þá bendir hann á að atvinnuleysi og 

launalækkanir virðast hafa aukist mest hjá lágmenntuðum körlum sem hafi verið í 

miðfærni störfum (Autor, 2010). Þar að auki var ekki nein nettó breyting í bæði háfærni- 

sérfræðistörfum, stjórnunarstörfum og sérhæfðum störfum sem og í lágfærni- 

þjónustustörfum á árunum 2007 – 2009 (Autor, 2010). Á sama tíma hafi störf sem ekki 

útheimta líkamlega vinnu (e. white- collar jobs), eins og sölu- og skrifstofustörf fallið um 

á 8% á tímabilinu og ýmis iðnverkastörf (e. blue- collar jobs), eins og framleiðslu-, 

viðgerðar- og vélgæslustörf féllu um 16% (Autor, 2010). 

2.6 Hlutskipti kynjanna í pólun starfa 

Autor (2010) bendir á að hlutfall starfandi einstaklinga af mannfjölda hafi minnkað 

lítillega hjá körlum með menntun á efri skólastigum síðastliðna 3. áratugi, (1979-2007), 

en minnkað töluvert hjá körlum með menntun á lægri skólastigum. Þvert á móti hefur 

hlutfallið hækkað hjá konum á sama tímabili með menntun á öllum skólastigum fyrir 

utan smávægilega minnkun hjá konum með menntun á allra lægsta skólastigi (Autor, 

2010).  

Hlutfall starfandi karla í miðfærnistörfum minnkaði um 7% frá 1979 til 2007 en 

minnkunin var töluvert meiri hjá konum eða um 16% (Autor, 2010). Tilfærsla milli 

færniflokka er hins vegar gjörólík milli kynjanna þar sem þorri kvenna færðist úr 

miðfærnistörfum upp í háfærnistörf á meðan tilfærsla í störfum karla skiptust svo að 

segja til helminga niður í lágfærnistörf og upp í háfærnistörf (Autor, 2010). 

3 Orsakir pólunar starfa 

Á 9. og 10. áratug síðustu aldar var ríkjandi afstaða meðal vinnumarkaðshagfræðinga að 

tækniframþróun væri ráðandi áhrifavaldur í þróun á uppbyggingu vinnumarkaða og að 

tækniframþróun væri bjöguð í hag vinnuafls sem býr yfir meiri færni (Goos, Manning og 

Salomons, 2010). Á 9. og 10. áratugnum var kenningin um færni- bjagaða 

tækniframþróun (e. skill- biased technological change) vinsælt líkan til þess að kasta 

reiðum á þróunina en kenningin spáir því að eftirspurn eftir vinnuafli með háa færni vaxi 

hraðar en fyrir vinnuafl með lága færni (Goos & Manning, 2007). 

Kenningin um færni- bjagaða tækniframþróun hefur fyrst og fremst verið notuð til að 

útskýra aukinn launaójöfnuð í iðnvæddum hagkerfum (Goos & Manning, 2007). 

Hugmyndin með kenningunni er sú að hlutverk tækninnar hefur áhrif á launaójöfnuð 

með þeim hætti að flækjustig nýrrar tækni er í sumum tilvikum hátt og erfið fyrir 

vinnuafl og neytendur að tileinka sér í byrjun (Goldin og Katz, 2008). Einstaklingar með 

hærra menntunarstig og hæfileika eru líklegri til þess að tileinka sér flóknar 

tækninýjungar (Goldin og Katz, 2008). Atvinnuveitendur eru líklegri til þess að ráða þá 

einstaklinga sem hafa meiri menntun, hæfileika eða kunnáttu sem veitir þeim þá getu til 

að tileinka sér og nota nýja tækni (Goldin og Katz, 2008). Vinnuafl sem er lengur að 

tileinka sér nýja tækni dregst aftur úr, er síður hækkað í tign og verða jafnvel fyrir 

launalækkun (Goldin og Katz, 2008). Í bók þeirra um „Kapphlaupið milli menntunnar og 

tækniframþróunnar“ (e. The Race between Education and Technology), færa Goldin og 

Katz (2008) rök fyrir því að tækniframþróun, þá tölvuvæðing sérstaklega, sé án vafa hluti 

af ástæðum vaxandi launaójöfnuðs síðastliðna tvo til þrjá áratugi en henni geti þó ekki 

verið einni um að kenna. Þau rökstyðja að þó tækninýjungar auki álag á eftirspurn eftir 

færni, menntun og kunnáttu þýði það ekki að ójöfnuður aukist sem bein afleiðing 

(Goldin og Katz, 2008). Enn fremur benda þau á að þó ójöfnuður aukist tímabundið, þýði 

það ekki að hann aukist viðvarandi yfir lengri tímabil því ef einstaklingar afla sér 

menntunnar og færni til þess að mæta aukinni eftirspurn eftir færni ætti ójöfnuður ekki 

að breytast (Goldin og Katz, 2008).  

 Card og DiNardo (2002) benda á að vöxtur í launaójöfnuði fór minnkandi á 

bandaríska vinnumarkaðinum á 10. áratugnum meðan tækniframþróun og tölvuvæðing 

jókst viðvarandi og álykta að á þeim forsendum sé ósamkvæmi í kenningunni. 

Autor, Levy og Murnane (2003) rökstyðja að þó að flóra af rannsóknum sýni fram á 

talsverða fylgni milli tölvuvæðingar og aukna eftirspurn eftir hámenntuðu vinnuafli sem 

styðja kenninguna um færni- bjagaða tækniframþróun staðfesti fylgnin einungis 

kenninguna og öfugt en svari ekki spurningunni um hvað það sé sem tölvur geri, eða 

hvað það er sem fólk gerir við tölvur, sem gerir það að verkum að eftirspurn eftir 

menntuðu vinnuafli sé meiri en minna menntuðu vinnuafli.  

Á síðastliðnum árum hafa sjónarmið vinnumarkaðshagfræðinga tekið breytingum og 

leiðandi skýringar beinast í auknum mæli að viðvarandi tæknivæðingu, viðvarandi 

fallandi verð á tækni og útvistun ákveðinna verkþátta til erlendra vinnumarkaða, þá 

helst verkþættir sem áður voru unnir af meðal- menntuðu vinnuafli  (Autor, 2010). 

 Aðrir þættir sem fræðimenn hafa bent á sem mögulega orsakavalda í þróun í 

launakjörum og uppbyggingu vinnumarkaða eru stofnanlegir þættir eins og minnkandi 

þátttaka í stéttarfélögum og rýrnun í raunvirði lögbundinna lágmarkslauna á bandaríska 

vinnumarkaðinum (sjá t.d. Card & DiNardo, 2002) sem og þættir eins og vaxandi 

alþjóðaviðskipti, aukinn innflutningur láglauna vinnuafls og breytingar í félagslegum 

viðmiðum (e. social norms) (Goldin og Katz, 2008).  

3.1 Verkþátta- miðað líkan 

Autor, Levy og Murnane (2003) komu fram með kenningu sem fengið hefur mikinn  

meðbyr í umræðunni um skilning manna á áhrifum tækniframfara á vinnumarkaði en 

líkan þeirra sem þeir ljáðu nafnið verkþáttalíkan (e. task model) sýnir með sannfærandi 

hætti hvers vegna þróunin er á þá leið að tækniframfarir séu hliðholl há- og lágfærni 

vinnuafli en jafnframt óhliðholl miðfærni vinnuafli (Goos og Manning, 2007). 

Autor, Levy og Murnane (2003) færa rök fyrir því að verkþættir sem eru fyrirfram vel 

skilgreindir og fylgja fyrirfram ákveðnum reglum verða sífellt oftar unnir af tölvum eða 

eru útvistaðir til annara „ódýrari“ vinnumarkaða. Verkþættir sem þvert á móti eru 

ófyrirséðir og krefjast staðbundinnar ákvarðanatöku, eða eru ókóðunarhæfir, eru áfram 

unnir af hefðbundnu vinnuafli (Autor, Levy og Murnane, 2003). Í líkaninu er verkþáttum 

skipt niður í tvo yfirflokka; reglubundna og óreglubundna verkþætti (e. routine & non-

routine tasks) (Autor, Levy og Murnane, 2003). Þá er gert ráð fyrir að tækni sé 

staðkvæmdarvara fyrir hefðbundið vinnuafl í reglubundnum verkþáttum en í mesta lagi 

stuðningsvara í óreglubundnum verkþáttum (Autor, Levy og Murnane, 2003). Þegar verð 

á tækni (tölvum) fellur eins og raunin er síðastliðna áratugi (sjá t.d. Nordhaus, 2007) 

hafa þessir tveir þættir, þ.e. stuðningur og staðkvæmd, þau áhrif að eftirspurn eykst 

eftir störfum sem í eðli sínu samanstanda af óreglubundnum verkþáttum (Autor, Levy 

og Murnane, 2003). Einkenni og eðli margra miðfærnistarfa á borð við bókfærslustörf, 

ýmis ritarastörf og framleiðslustörf sem fela í sér sífelldar endurtekningar, 

samanstendur mestan hluta af reglubundnum verkþáttum þar sem þeir fylgja vel 

skilgreindum, fyrirfram ákveðnum ferlum (Autor, 2010). Þar af leiðandi minnkar 

eftirspurn eftir vinnuafli sem áður vann þessi störf þar sem verkþættir þeirra verða 

sífellt oftar kóðaðir í tölvuforrit, þeir oftar unnir af vélum eða að öðrum kosti eru 

útvistaðir til erlendra vinnumarkaða þar sem vinnuafl er ódýrara (Autor,  2010).  

Eins og áður sagði spáir líkanið því að eftirspurn eykst eftir vinnuafli sem vinnur 

óreglubundna verkþætti en þeim má skipta frekar niður í tvær tegundir verkþátta; 

óhlutstæðir- og hlutstæðir verkþættir (e. abstract- and manual tasks) (Autor, Levy og 

Murnane, 2003). Óhlutstæðir verkþættir krefjast mannlegs innsæis, hæfileika til 

vandamálaflausnar (e.problem solving) og hæfileika til að sannfæra fólk en hlutstæðir 

verkþættir krefjast staðbundinnar ákvarðanatöku, tungumálakunnáttu og 

samskiptahæfileika (Autor, 2010). Óhlutstæðir verkþættir eru oft einkenni starfa sem 

krefjast menntunar á efri stigum og færni til alls kyns greiningar (Autor, 2010). Slíkir 

verkþættir eru í eðli starfa eins og í stjórnunarstörfum, sérfræðistörfum og í ýmsum 

sérhæfðum störf (Autor, 2010). Hlutstæðir verkþættir eru hins vegar einkenni starfa á 

borð við umönnunar- og gæslustörf, ræstingarstörf o.fl. sem hafa það sameiginlegt að 

vera tiltölulega ónæm fyrir tæknivæðingu (Autor, 2010).  

Þessar tvær tegundir óreglubundna verkþátta raða sér á sitthvorn enda 

færnikvarðans og afleiðingin verður sú að með frekari tæknivæðingu og 

tækniframþróun auk verðlækkunar á tækni verður pólmyndun í uppbyggingu 

vinnumarkaða, með aukningu í hlutfalli starfandi í há- og lágfærnistörfum á kostnað 

miðfærnistarfa (Autor, 2010). 

Goos & Manning (2007) álykta að kenningin um færni-bjagaða tækniframþróun sé 

rétt að hluta en geti þó ekki útskýrt þá þróun sem á sér stað á vinnumörkuðum með öllu 

þar sem þeir sjá vöxt í störfum sem krefjast lítillar færni og álykta að pólmyndun starfa í 

Bretlandi á síðastliðnum áratugum sé útskýrt að mestu leyti með verkþátta líkani Autor, 

Levy og Murnane. 

Með það að markmiði að finna orsakir pólunar í 16 evrópulöndum skoða Goos, 

Manning, og Salomons (2010) hvaða áhrif stofnanaumgjörð, hnattvæðing, útvistun til 

erlendra vinnumarkaða auk fleiri þátta, hafi fram að færa til stefnubreytingar í 

uppbyggingu evrópska vinnumarkaðarins og álykta að kenning Autor, Levy og Murnane, 

„rútínukenningin“ (e. routinization hypothesis) eins og þeir nefna hana, geti skýrt 

þróunina að mestum hluta en álykta þó að útvistun verkþátta til erlendra vinnumarkaða 

skýri líklega hluta. 

Autor, Katz, og Kearney (2006) prófa rútínukenninguna á bandaríska vinnumarkaðinn 

og álykta að hún fari langt með að útskýra pólun launaþróunar á iðnvæddum 

vinnumörkuðum en benda á að þó líkindi séu með pólun starfa m.t.t. hlutfall starfandi á 

vinnumörkuðum í Bandaríkjunum, Bretlandi og í Þýskalandi, sé mismunandi launaþróun 

milli landana þegar horft er til Þýskalands og draga þá ályktun að mismunadi 

stofnanaumhverfi sem og markaðsöfl hafi hugsanlega einnig áhrif á launaþróunina. 

3.2 Alþjóðleg samþætting vinnumarkaða 

Með aukinni tækniframþróun er útvistun verkefna, verkþátta eða starfa með öllu til 

annara landa sífellt mögulegri og jafnvel hagvænlegri. Útvistun til erlendra 

vinnumarkaða merkir tilfærslu verkþátta, verkefna eða starfa sem unnin eru í 

heimalandi til annars lands sem er þó óháð því hvort störfin færist milli fyrirtækja 

(Blinder og Krueger, 2013). Það þýðir að fyrirtæki sem flytur verksmiðju sína til annars 

lands sem og fyrirtæki sem felur erlendu fyrirtæki umsjá verkefna eða verkþátta, útvista 

verkþáttum til annara landa (Blinder & Krueger, 2013). Blinder og Krueger (2013) 

rökstyðja að um 25% starfa í Bandaríkjunum séu útvistanleg til annara landa en benda á 

að út frá rannsóknum virðist útvistun til erlendra vinnumarkaða enn sem komið er 

aðeins felast í útvistun á störfum sem felast í framleiðslu-, skrifstofu- og 

stjórnunarstörfum og er tíðast í atvinnugreinum eins og framleiðslu, fjármálum, 

upplýsingatækni og í sérfræði- og tæknigreinum (Blinder og Krueger, 2013). 

Goos, Manning og Salomons (2010) álykta að útvistun verkþátta til erlendra 

vinnumarkaða geti skýrt pólun starfa á evrópska vinnumarkaðinum að hluta. Þau taka 

saman raungögn yfir tímabilið 2002 – 2008 um fyrirtæki sem útvista störfum til annara 

landa og raða starfaflokkum upp eftir því hve oft þeir eru útvistaðir til erlendra 

vinnumarkaða og álykta að störf sem eru fyrirfram vel skilgreind og reglubundin eru 

líklegri til að verða útvistuð til erlendra vinnumarkaða (Goos, Manning og Salomons, 

2010). 

3.3 Breytingar í stofnanaumhverfi 

Eins og áður sagði bentu Card og DiNardo (2002) á að þróun launaójöfnuðs á bandaríska 

vinnumarkaðinum á 10. áratug síðustu aldar gengu þvert á kenningar um færni- bjagaða 

tækniframþróun og álykta í niðurstöðum sínum að stofnanalegir þættir, þá sérstaklega 

leitni í þróun lögbundinna lágmarkslauna og minnkandi þátttaka í stéttarfélögum, séu 

líklegri orsakavaldar fyrir launaþróun á 9. og 10. áratug síðustu aldar.  

Autor (2010) skoðar þessa þætti og ályktar á að það sé lítill vafi á því að breytingar í 

stofnanaumhverfi, þá sérstaklega í minnkandi aðild að stéttarfélögum sem og minnkandi 

raungildi lögbundinna lágmarkslauna hafi áhrif á breytingu í starfasamsetningu og 

launaþróun en færir rök fyrir því að þessir þættir geta ekki verið ríkjandi orsakavaldar. 

3.3.1 Minnkandi þátttaka í stéttarfélögum 

Í Bandaríkjunum hefur aðild að stéttarfélögum farið minnkandi jafnt og þétt yfir 

síðastliðna áratugi. Árið 1980 var aðild launamanna að stéttarfélagi 23% og þekja, þ.e. 

það vinnuafl sem eru aðilar að stéttarfélögum auk þeirra sem taka laun skv. samningum 

stéttarfélaga án þess að vera aðilar að þeim, tæp 26% en 2013 voru 11,2% launamanna í 

stéttarfélagi og þekja 12,4%, minnkun í aðild upp á tæp 12 prósentustig (Hirsch & 

Macpherson, 2002). 

Autor (2010) rökstyður að minnkandi þátttaka í stéttarfélögum sé þó ólíklegur þáttur 

til skýringar á pólun starfa. Hann bendir á að í fyrsta lagi séu stéttarfélög að mestu 

bundin við framleiðslu- atvinnugreinar og opinbera geirann og að fjöldi þessara hópa sé 

tiltölulega smár miðað við bandaríska vinnumarkaðinn (Autor, 2010). Pólun starfa á sér 

einnig stað innan allra atvinnugreina á bandaríska vinnumarkaðinum en ekki aðeins 

innan aðildarþungra atvinnugreina eins og t.d. í framleiðslugeiranum (Autor, 2010). 

Goos, Manning og Salomons (2009) sýna fram á pólun starfa í Evrópulöndum sem 

mörg hver hafa háa þátttöku í stéttarfélögum og hafa ekki orðið vitni að minnkandi 

þátttöku í stéttarfélögum. Þar á meðal má t.d. nefna Norðurlöndin þar sem þátttaka í 

stéttarfélögum er há og hefur ekki orðið fyrir verulegri aðildarminnkun á síðastliðnum 

áratugum (Alþýðusamband Íslands, 2013) en í rannsókn Goos, Manning og Salomons 

(2010) er sýnt fram á pólun í m.a. Svíþjóð, Danmörku, Noregi og Finnlandi.  

Autor (2010) rökstyður að á meðan minnkandi þátttaka í stéttarfélögum í 

bandaríkjunum hafi líklega lítið lagt til pólunar starfa, spili það jafnvel stærra hlutverk í 

pólun launa þar sem stéttarfélög hækki ekki aðeins laun fyrir þá sem þeir semja fyrir, 

sem eru í flestum tilfellum meðalmenntað framleiðslugreina- vinnuafl, heldur hafi þau 

áhrif að minnka launaójöfnuð starfstétta í heild með því að setja ákveðin viðmið og 

þétta þar með dreifni launa.  

3.3.2 Minnkandi raunvirði lögbundinna lágmarkslauna 

Lögbundin raun- lágmarkslaun hafa rýrnað töluvert á undanförnum þremur áratugum í 

Bandaríkjunum og þá sérstaklega á 9. áratugnum þegar lögbundin raun- lágmarkslaun 

féllu um tæplega þriðjung (Autor, 2010). Almenn skoðun er meðal hagfræðinga að fall í 

lágmarkslaunum á 9. áratugnum hafi að hluta lagt til launalækkana í lágtekjustörfum, þó 

um það sé deilt hversu mikið framlagið var (Autor , 2010).  

Autor (2010) færir rök fyrir því að flökt lögbundinna lágmarkslauna sé samt sem áður 

ólíkleg skýring á pólun starfa þar sem tímasetningar standist ekki. Fall í lögbundnum 

raun- lágmarkslaunum á 9. áratugnum ætti að hafa ýtt undir eftirspurn eftir lágfærni, 

lágtekju- vinnuafli þar sem fall í lögbundnum lágmarkslaunum ætti að hafa gert það að 

verkum að lágfærni- vinnuafl væri ódýrara fyrir atvinnurekendur að ráða en hið 

gangstæða átti sér hins vegar stað þar sem eftirspurnin minnkaði eftir lágfærni- vinnuafli 

(Autor, 2010). Frá lokum 9. áratugarins komst jafnvægi á lögbundin raun- lágmarkslaun 

sem reyndar hækkuðu lítillega og því hefði mátt búast við stöðnun eða minnkun í 

hlutfalli starfandi í lágfærnistörfum en að sama skapi átti hið gagnstæða sér stað þar 

sem eftirspurnin jókst (Autor, 2010). 

4 Íslenskur vinnumarkaður 

M.t.t. þeirra þátta sem fræðimenn hafa bent á sem mögulegar orsakir pólunar starfa og 

reifaðar eru í kafla 3, er íslenski vinnumarkaðurinn skoðaður með það að leiðarljósi að 

sjá hvað er líkt og hvað er ólíkt miðað við þá vinnumarkaði sem um ræðir. Þá er 

uppbygging atvinnugreina skoðuð sérstaklega á vinnumarkaðinum sem og kynjaskipting 

hans í samanburði við Evrópu og Norðurlöndin. Íslenskur vinnumarkaður er agnarsmár í 

samanburði við evrópska vinnumarkaðinn og mun einsleitari m.t.t. þess að annars vegar 

eru starfaflokkar og jafnvel atvinnugreinar í heild ekki iðkaðar og hins vegar eru 

atvinnugreinar í mörgum tilfellum töluvert einfaldari í sniðum hér en á meginlandi 

Evrópu eða í Bandaríkjunum.  

4.1 Framboð vinnuafls 

Atvinnuþátttaka á íslenska vinnumarkaðinum er með hæsta móti miðað við iðnvædda 

vinnumarkaði og hefur verið yfir 80% allt frá árinu 1991 (Hagstofa Íslands, 2014). 

Atvinnuþátttaka karla hefur flökt rétt yfir og kvenna rétt undir 80% en konur hafa sótt á 

meðan atvinnuþátttaka karla hefur dvínað lítillega (Hagstofa Íslands, 2014). 

Norðurlandabúar vinna jafnan styttri vinnuviku en þekkist í öðrum Evrópuríkjum en 

Íslendingar eru þó undantekning þar sem vinnustundir á ári eru nær meðaltali OECD 

ríkja sem er ívið hærra (Hagdeild ASÍ, 2013).  

Menntastig á Íslenska vinnumarkaðinum hefur aukist jafnt og þétt síðastliðin ár 

(Hagstofa Íslands, 2014). Samkvæmt Hagstofu Íslands (2014) voru um 32% mannfjöldans 

með menntun á háskólastigi árið 2012, aukning um liðlega 11 prósentustig frá árinu 

2003 en sömuleiðis hefur menntun á framhaldsskólastigi aukist jafnt og þétt frá árinu 

2003. Menntastig kvenna hefur aukist talsvert meira en karla (Hagstofa Íslands, 2014). 

Árið 2003 var hlutfall karla og kvenna af mannfjölda á aldrinum 16-74 ára, með 

menntun á háskólastigi á svipuðu reiki eða um 10% hjá körlum og 11% hjá konum 

(Hagstofa Íslands, 2014). Á árinu 2012 var hlutfallið hjá konum komið upp í tæplega 

18%, aukning um 7 prósentustig eða 57% en hjá körlum var hlutfallið 13%, aukning um 

aðeins 3 prósentustig eða 29% (Hagstofa Íslands, 2014).  

Í OECD löndum hefur sú þróun verið undanfarin ár að ungar konur eru líklegri til þess 

að útskrifast með starfs- og framhaldsmenntun heldur en ungir karlar sem er 

viðsnúningur í sögulegri þróun (OECD, 2014). Leitni m.t.t. kynja í OECD ríkjum hefur 

verið á þá leið að flestir ungir karlar velja starfsmiðaða menntun í verkfræði, 

framleiðslugreinum og mannvirkjagerð en ungar konar velja frekar menntun sem miðar 

að viðskiptum, lögfræði, félagsfræði, heilbrigðisvísindum sem og námi sem miðar að 

þjónustugeiranum (OECD, 2014). 

Á Íslandi ljúka nemendur námi seinna en í OECD ríkjum, 22 ára úr framhaldsnámi 

miðað við 19 ára í OECD að meðaltali, og 31 árs úr háskólanámi miðað við 26 ára í OECD 

að meðaltali árið 2012 en hlutfall þeirra sem útskrifast með fyrstu gráðu úr háskólanámi 

er hæst á Íslandi eða 60% árið 2012, hækkun um 40 prósentustig frá árinu 1995, á móti 

37% að meðaltali í OECD ríkjum (OECD, 2014). 

Brautskráningar úr háskólanámi eru bjagaðar konum í vil þar sem um 65% þeirra sem 

útskrifuðust úr háskólanámi árið 2012 voru konur, með hærra hlutfall brautskráningar á 

öllum háskólastigum nema á doktorsstigi þar sem hlutföllin eru jöfn (Hagstofa Íslands, 

2014). 

Andersen, Hougaard og Stefán Ólafsson (2011) færa rök fyrir því að framboð á hæfu 

vinnuafli  vanti einungis í sérhæfðum þjónustustörfum en að nóg framboð sé á hæfu 

vinnuafli fyrir atvinnugreinar sem gert er ráð fyrir að stækki á komandi árum eins og 

álbræðslu-, jarðvarmaorku- og ferðamannaiðnað en benda á að námsleiðir í 

upplýsingatækni séu af skornum skammti sem gæti leitt til skorts á hæfu vinnuafli fyrir 

lítil upplýsingatækni- og hugbúnaðarfyrirtæki í framtíðinni. 

4.2 Ríkjandi atvinnugreinar  

Árið 2012 störfuðu yfir 70% í þjónustustarfsemi, 17% í framleiðslustarfsemi og rúmlega 

5% í landbúnaði og fiskveiðum á íslenska vinnumarkaðinum (Hagstofa Íslands, 2014). 

Nokkur breyting hefur orðið þar á síðastliðna 2. áratugi þar sem árið 1992 störfuðu um 

65% í þjónustustarfsemi, um 25% í framleiðslustarfsemi og liðlega 10% í landbúnaði og 

fiskveiðum (Eurostat, 2014). 

Á mynd 1 má sjá samanburð við aðra vinnumarkaði á uppbyggingu vinnumarkaðarins 

m.t.t. atvinnugeira að meðaltali árið 2012. Mynd 1 sýnir að framleiðslustarfsemi er 

nokkuð minni á íslenska vinnumarkaðinum heldur en í samanburðarlöndunum en 



 

23 

landbúnaður og fiskveiðar með töluvert hærra hlutfall vinnuaflsins. Innan 

framleiðslugeirans eru stærstu atvinnugreinarnar framleiðsla, með um 12% vinnuaflsins 

og byggingarstarfsemi og mannvirkjagerð með um 5,5% vinnuaflsins árið 2012 (Eurostat, 

2014). Til samanburðar var hlutfallið 15% í framleiðslu í Evrópusambandinu3 (EU15), árið 

2012 og 7% í byggingarstarfsemi og mannvirkjagerð (Eurostat, 2014). í Danmörku eru 

samsetningin t.a.m. líkari íslenska vinnumarkaðinum með 12,5% í framleiðslu og 6% í 

byggingarstarfsemi og mannvirkjagerð (Eurostat, 2014). 

Aðrar atvinnugreininar innan framleiðslugeirans heyra til undantekninga á íslenska 

vinnumarkaðinum sem eru sumar hverjar umfangsmiklar m.t.t. fjölda starfandi á 

samanburðar- vinnumörkuðum. T.a.m er atvinnugreinin námugröftur og vinnsla hráefna 

úr jörðu ekki iðkuð á íslenska vinnumarkaðinum með fáum undantekningum en telur 

t.d. um 2% vinnuaflsins í Noregi og 14,5% í Finnlandi (Eurostat, 2014).  

 

Mynd 1. Hlutfall starfandi á vinnumörkuðum eftir atvinnugeirum árið 2012 (Eurostat, 2014) 

Stærstu atvinnugreinar innan þjónustugeirans á íslenska vinnumarkaðinum eru heild- 

og smáverslun, fræðslustarfsemi og heilbrigðis- og félagsþjónusta (Eurostat, 2014). 

Hlutföll þessara atvinnugreina er ekki ólíkt því sem gerist í Evrópu fyrir utan 

fræðslustarfssemi sem telur 12% vinnuaflsins árið 2012 á móti 8% vinnuafls í Evrópu en 

atvinnugreinin hefur nokkuð hærra hlutfall á Norðurlöndunum, um 11% að meðaltali 

árið 2012 (Eurostat, 2014).  

                                                      

3
 15 ríki innan Evrópusambandsins, EU15 var fjöldi ríkja fyrir inngöngu 10 umsóknarríkja árið 2004. 

EU15 eru löndin: Austurríki, Belgía, Danmörk, Finnland, Frakkland, Þýskaland, Grikkland, Írland, Ítalía, 
Lúxemborg, Holland, Portúgal, Spánn,  Svíþjóð, Stóra- Bretland (OECD, 2007) 

4.2.1 Kynskiptur vinnumarkaður 

Vinnumarkaðurinn er nokkuð kynskiptur eins og getur að líta á mynd 2 sem sýnir hlutfall 

starfandi einstaklinga m.t.t. kynja árið 2012 á íslenska vinnumarkaðinum og á þeim 

evrópska. Hlutfall starfandi karla var 27% í framleiðslugeiranum miðað við 6% kvenna 

(Eurostat, 2014). 90% kvenna störfuðu í þjónustugreinum miðað við 62% karla (Eurostat, 

2014). Þegar ofangreint er skoðað í samanburði við Evrópusambandið sést að hlutfall 

karla á Íslandi er á sama reiki og í Evrópu í þjónustugreinum þar sem 62% karla vinna í 

þjónustustörfum (Eurostat, 2014). Kynjaskiptingin er ámóta í framleiðslustarfsemi í 

Evrópu og á Íslandi, utan þess að færri vinna í framleiðslustarfsemi í heildina á Íslenska 

vinnumarkaðinum.  

 

Mynd 2. Hlutfall starfandi á vinnumörkuðum eftir atvinnugeirum m.t.t. kynja árið 2012 (Eurostat, 2014) 

Kynjahlutföll eru á svipuðum nótum m.t.t. sögulegra kynjaskiptra atvinnugreina á 

íslenska og evrópska vinnumarkaðinum. T.a.m. unnu um 17% karla og 6% kvenna í 

framleiðslu á íslenska vinnumarkaðinum og 20% karla og 9% að meðaltali í EU15 árið 

2012 (Eurostat, 2014). Þetta á einnig við atvinnugreinar eins og byggingastarfsemi og 

mannvirkjagerð og heilbrigðis- og félagsþjónustu en fræðslustarfsemi er mun bjagaðari í 

hlut kvenna á íslenska vinnumarkaðinum þar sem um hlutfall starfandi karla er 5% á 

móti 19% kvenna en á evrópska vinnumarkaðinum var hlutfall starfandi karla 4% á móti 

12% kvenna í greininni árið 2012 (Eurostat, 2014).  

4.2.2  Einsleit framleiðslustarfsemi 

Framleiðslugeirinn á íslenska vinnumarkaðinum er einstakur hvað margt varðar. Fyrst og 

fremst er hann ákaflega sérhæfður gagnvart tveimur undirflokkum hans, 

matvælavinnslu og álframleiðslu, sem saman telja rúmlega 80% framleiðsluafurða 

geirans (Seðlabanki Íslands, 2012a). Framleiðsla vélbúnaðs, lyfja- og efnaframleiðsla sem 

og framleiðsla á byggingarefnum eru dæmi um aðrar mikilvægar framleiðsluafurðir 

vinnumarkaðarins sem eru þó lítilvægar í samanburði við orkufrekan iðnað, þá aðalega 

áliðnað sem er hlutfallslega langstærstur og hefur vaxið verulega síðastliðinn áratug eða 

um 21% á tímabilinu 2001 – 2011, skapandi um 42% af útflutningsvörum 2011 

(Seðlabanki Íslands, 2012a). 

Á síðastliðnum 15 árum hefur samt sem áður orðið töluverð aukning á 

útflutningsmiðuðum framleiðslufyrirtækjum sem hafa flest það sameiginlegt að vera í 

nýsköpun, rannsóknar- og þróunarstarfsemi, upplýsingartækni og markaðssetningu svo 

framleiðslugeirinn er vissulega frjórri nú en áður (Seðlabanki Íslands, 2012a). 

4.2.3 Minnkandi vægi sjávarútvegs 

Á 20. öldinni var sjávarútvegur aðal- atvinnugrein íslenska hagkerfisins þar sem 

meginhluti hagvaxtar var drifin áfram af geiranum (Seðlabanki Íslands, 2012a). 

Fiskveiðar og fiskvinnsla er enn ein af meginstoðum hagkerfisins en hlutfall útflutnings 

frá sjávarútvegi hefur fallið töluvert, frá því að vera um 75% á 10. áratugnum í um 41% 

2011, eftir því sem útflutningur á öðrum iðnaðarvörum hefur farið vaxandi síðastliðin 20 

ár (Seðlabanki Íslands, 2012a). 

4.2.4 Þjónustugreinar 

Stærstur hluti vinnuaflsins vinnur í þjónustugeiranum á íslenska vinnumarkaðinum líkt 

og á meginlandi Evrópu. Atvinnugreinar sem hafa farið hratt vaxandi á síðastliðnum 

árum á íslenska vinnumarkaðinum eru t.a.m. ferðamannaiðnaðurinn og 

upplýsingatækni.   

Ferðamannaiðnaðurinn hefur verið í stórsókn og er meðal hraðast vaxandi 

atvinnugreina á Íslandi síðastliðin ár (Seðlabanki Íslands, 2012a). Rekstur gististaða og 

veitingarekstur er atvinnugrein sem nær yfir hótelstarfsemi og rekstur gististaða sem og 

veitingasölu, rekstur kráa, kaffihúsa o.þ.h. en árið 2012 var hlutfall starfandi í 

atvinnugreininni 5% sem er eins og í EU15 og nokkru hærra hlutfall en á hinum 

Norðurlöndunum (Eurostat, 2014).  

Upplýsingatæknigeirinn, þá sérstaklega hugbúnaðargeirinn, hefur vaxið og orðið 

fjölbreyttari á síðastliðnum árum og flest fyrirtæki í greininni selja vöru eða þjónustu 

sína til annara landa (Seðlabanki Íslands, 2012a). Á Íslandi unnu um 4% vinnuaflsins við 

upplýsingatæknigeirann sem er svipað hlutfall og á Norðurlöndunum en ívið hærra en í 

EU15 þar sem hlutfallið var 3% árið 2012 (Eurostat, 2014). Atvinnugreinin er nokkuð 

kynjaskipt á Íslandi þar sem karlar eru í meirihluta en 6% karla unnu í greininni á móti 

3% kvenna árið 2012 (Eurostat, 2014). Í EU15 var hlutfall karla 4% á móti 2% kvenna 

sama ár (Eurostat, 2014).  

Þó að atvinnugreinar innan þjónustugeirans hafi margar hverjar svipað hlutfall 

starfandi vinnuafls eru sumar þeirra mun einfaldari í sniðum á íslenska 

vinnumarkaðinum. Ef horft er t.a.m. til samgangna er það ljóst fyrir hverjum þeim sem 

ferðast hefur á meginlandi Evrópu að lestarkerfi eru t.a.m. stór og flókin í sniðum hvort 

sem heldur þau eru innan borga, milli borga eða milli landa. Lestarsamgöngur hafa orðið 

fyrir töluverðum áhrifum tæknivæðingar á síðastliðnum árum þar sem lestar verða í 

sífellt auknum mæli sjálfvirkar, miðasala á sér í auknum mæli stað í gegnum tölvur og 

ekki er ólíklegt að innan fárra ára verði lestarsamgögnur sjálfvirkar að öllu leyti. 

Hlutfall starfandi í samgöngum á Íslandi var um 5% á Íslandi árið 2012 sem er á 

svipuðu reiki og í EU15 og í Norðurlöndunum (Eurostat, 2014). Ísland er eyríki og 

flutningar á vöru eða farþegum fara eingöngu fram með siglingum eða flugi til og frá 

landinu og ætla má að hlutfall starfandi innan samgangna og flutninga sé uppbyggt á 

annan hátt á Íslandi en á samanburðar- vinnumörkuðum þar sem flutningur á vöru eða 

fólki milli og innan landa fara í miklum mæli fram með landflutningum. Þessar 

flutningsleiðir hafa mögulega ólíka þróun m.t.t. tæknivæðingar þar sem störf bílstjóra 

eru t.a.m. enn tiltölulega ónæm fyrir tæknivæðingu en áhrifin eru mögulega önnur á 

skipasiglingar og flug.  

4.3 Stofnanaumhverfi 

Það sem kallað er einu nafni stofnanaumhverfi vinnumarkaðarins eru stofnanir hans, 

skipulag þeirra og það laga- og regluverk sem um hann gildir (Seðlabanki Íslands, 

2012b). Mismunandi stofnanagerðir geta leitt af sér mismunandi þróun á 

vinnumörkuðum þar sem stofnanaumhverfi getur haft áhrif á viðbrögð hans við 

efnahagsskellum og kerfisbreytingum og þannig á atvinnustig (Seðlabanki Íslands, 

2012b). 

Hér að neðan er farið yfir þá þætti í stofnanaumhverfi íslenska vinnumarkaðarins sem 

fræðimenn hafa bent á að hafi hugsanlega áhrif á drifkraft pólunar starfa og hann 

borinn saman við aðra vinnumarkaði. 

4.3.1 Þátttaka í stéttarfélögum 

Hlutfall launamanna í stéttarfélögum er með hæsta móti á íslenskum vinnumarkaði eða 

um 80% að meðaltali á árunum 2002 – 2010 en þar sem íslensk lög heimila ekki að 

greidd séu lakari kjör en skv. kjarasamningum hafa kjarasamningar áhrif á 

ófélagsbundna launamenn og hlutfall launamanna sem taka laun skv. kjarasamningum 

er tæp 90% (Alþýðusamband Íslands, 2013). Norðurlöndin skera sig úr hvað þátttöku í 

stéttarfélögum varðar með svipuð hlutföll í Svíþjóð, Danmörku og Finnlandi en í OECD 

ríkjunum taka um 56% launamanna laun skv. Kjarasamningum (Alþýðusamband Íslands, 

2013). Launasamningar eiga sér almennt stað innan einstakra fyrirtækja eða stofnana í 

bæði Bretlandi og Bandaríkjunum en á Norðurlöndunum er hefð fyrir því að heildstæðir 

kjarasamningar eigi sér stað milli samtaka atvinnurekanda og samtaka launafólks 

(Seðlabanki Íslands, 2012b). Innan Evrópusambandsríkja eru mismunandi hefðir fyrir 

gerð launasamninga en þátttaka í stéttarfélögum er umtalsvert lægri að meðaltali 

heldur en á Íslandi eða um 30% árið 2007 en þekja kjarasamninga er þó meiri, um 70% 

árið 2007  (Seðlabanki Íslands, 2012b).   

4.3.2 Lögbundin lágmarkslaun 

Lögbundin lágmarkslaun geta í fyrsta lagi leitt til aukins atvinnuleysis ef þau koma í 

veg fyrir að laun lækki nægilega við hvers konar efnahagsáföll til að þau leiði saman 

framboð og eftirspurn á vinnumarkaði (Seðlabanki Íslands, 2012b). Í öðru lagi kunna þau 

að hækka þröskuld fyrir ráðningu úr hópum með litla framleiðni eins og starfsmenn með 

litla menntun (Seðlabanki Íslands, 2012). Einnig geta bindandi lágmarkslaun haft í för 

með sér að vinnuaflsframboð eykst þar sem fleiri ná þeim launaþröskuldi sem þeir setja 

sem fyrirvara um þátttöku á vinnumarkaði  (Seðlabanki Íslands, 2012). 

Innan Evrópusambandsins eru lágmarkslaun lögbundin í flestum tilfellum, í 20 af 27 

ríkjum en í OECD ríkjum eru lágmarkslaun bundin í lög í um helming tilfella  (Seðlabanki 

Íslands, 2012b).  

Á Íslandi, sem og á Norðurlöndunum, eru lágmarkslaun ekki bundin í lög en á Íslandi 

segja kjarasamningar þó til um lágmarkskjör (Alþýðusamband Íslands, 2013). Þar sem 

samningsrétturinn er hjá hverju stéttarfélagi eru lágmarkskjör ekki þau sömu fyrir 

vinnumarkaðinn í heild heldur mismunandi eftir atvinnugreinum, starfsstéttum og 

atvinnusvæðum (Seðlabanki Íslands, 2012b). 

4.4 Samanburðarhæfni íslenska vinnumarkaðarins  

Íslenski vinnumarkaðurinn hefur algera sérstöðu hvað margt varðar. Fyrst og fremst er 

hann agnarsmár í samanburði við aðra iðnvædda vinnumarkaði. Þó svo að mannfjöldinn 

jafnist aðeins á við meðalstóra borg í Evrópu er umgjörðin, þ.e. stofnana- og 

stjórnkerfið, jafn íburðarmikið og í löndum sem eru tíu sinnum stærri (Andersen, 

Hougaard og Stefán Ólafsson, 2011).  

Uppbygging vinnumarkaðarins er ríkjandi í þjónustugeiranum, með hærra hlutfall í 

landbúnaði og fiskveiðum og með minnsta hlutfall starfandi í framleiðslugeiranum 

miðað við samanburðarlöndin. Framleiðslugeirinn er einsleitur með mestan þéttleika í 

áliðnaði og matvælaframleiðslu en aðrar atvinnugreinar innan geirans hafa þó verið í 

miklum vexti á síðastliðnum árum. Þjónustugeirinn er sá stærsti miðað við fjölda 

starfandi en ætla má að atvinnugreinar innan geirans séu margar hverjar einfaldari í 

sniðum vegna smæðar hagkerfisins og þeirri staðreynd að Ísland er eyríki. Sjávarútvegur 

er ennþá mikilvægur í efnahagslegu samhengi en vægi hans hefur minnkað umtalsvert. 

Hlutfall starfandi í landbúnaði og fiskveiðum er ívið hærra hér á landi en í 

samanburðarlöndum en það á þó einungis við um karla.  

Stofnanaumhverfi er vel skipulagt og er í líkingu við umgjörð á Norðurlöndum þar 

sem kjarasamningar ráða vinnuskilyrðum frekar heldur en löggjöf sett af 

framkvæmdavaldinu (Andersen, Hougaard og Stefán Ólafsson, 2011). Það er mikil 

þátttaka í verkalýðsfélögum á meðal starfsmanna en einnig afar mikil þátttaka meðal 

vinnuveitanda í samtökum atvinnurekanda (Andersen, Hougaard og Stefán Ólafsson, 

2011).  

Nægt framboð er af vinnuafli á íslenska vinnumarkaðinum. Atvinnuþátttaka bæði 

karla og kvenna er há í samanburði við bæði Norðurlöndin og Evrópu og menntunarstig 

vinnuaflsins er einnig hátt en karlar hafa dregist aftur úr með mun lægri útskriftartíðni 

úr starfs- og framhaldsnámi sem og úr háskólanámi á öllum stigum nema á doktorsstigi. 

 



 

30 

5 Samantekt og vinnsla gagna 

Við rannsóknina er stuðst við gögn sem eru annars vegar fengin frá Hagstofu Íslands og 

hins vegar frá Hagstofu Evrópusambandsins, Eurostat. Stuðst er við gögn sem Hagstofa 

Íslands keyrði saman úr gagnagrunnum vinnumarkaðsrannsókna sinna er snýr að fjölda 

starfandi einstaklinga. Þá er stuðst við launagögn sem fengin eru úr launarannsókn 

Eurostat. 

Rannsóknin er gerð að fyrirmynd Goos, Manning og Salomons (2009) þar sem þeir 

skoða breytingu í hlutfalli starfandi eftir starfaflokkum. Þau skilgreina breytingu í 

hlutfalli starfandi innan hvers starfaflokks sem breytingu í unnum vikulegum tímum milli 

ára en benda á að það að nota breytingu í hlutfalli starfandi hafi ekki áhrif á niðurstöður 

sínar. Goos og Manning (2007) skoða breytingu í hlutfalli starfandi eftir breytingu á 

fjölda innan hvers starfaflokks en skoða einnig breytingu í unnum vikulegum tímum þar 

sem þeir benda á að mögulegar breytingar á þróun fjölda starfandi í hlutastörfum geti 

haft áhrif á pólunaráhrif vinnumarkaða. Niðurstöður þeirra sýna að hvort heldur sem 

breyting í hlutfalli starfandi er skilgreint sem breyting í unnum vikulegum tímum milli 

ára eða sem breyting í fjölda starfandi, skili báðar aðferðir sömu niðurstöðu (Goos og 

Manning, 2007).  

Í rannsókn Goos, Manning og Salomons (2010) sem fjallar um orsakir pólunar starfa í 

Evrópu, skoða þau þróun í hlutfalli starfandi m.t.t. atvinnugreina og starfaflokka (e. 

industry & occupation) á tímabilinu 1993–2006 út frá gögnum frá evrópsku 

vinnumarkaðskönnuninni ELFS4, en hún nær einnig yfir íslenska vinnumarkaðinn. Í 

rannsókn þeirra sleppa þeir hins vegar Íslandi vegna skorts á aðgengilegum gögnum  

(Goos, Manning, og Salomons, 2010).  

5.1 Íslensk starfaflokkun 

Íslensk starfaflokkun (ÍSTARF95), er að mestu sniðin að alþjóðlegu starfaflokkuninni 

International Standard Classification of Occupation (ISCO88), sem 

Alþjóðavinnumálastofnunin (ILO), gaf út árið 1990 og því er raunhæfur samanburður á 

                                                      

4
 ELFS er skammstöfun fyrir European labour force survey 

gögnum byggðum á starfaflokkunum milli hagkerfa (Hagstofa Íslands, 2009). Til 

grundvallar starfaflokkunum eru tvö meginhugtök; starf og kunnátta, þar sem störf með 

lík viðfangsefni og skyldur mynda starfsgrein (Hagstofa Íslands, 2009).  

Íslenska starfaflokkunarkerfið er uppbyggt á þann veg að starfsgreinum er skipað 

saman eftir skyldleika þeirra í bálka sem eru flokkaðar enn fremur niður í deildir, þá 

klasa og loks í starfaflokka (Hagstofa Íslands, 2009). Markmiðið með flokkuninni er að 

reyna eftir fremsta megni að flokka störf eftir skyldum og verkefnum og ekki síst þeirrar 

kunnáttu sem störfin krefjast (Hagstofa Íslands, 2009).  

Kunnátta eða sú færni sem tiltekið starf krefst í að vinna ákveðin verkefni eða sinna 

ákveðnum skyldum skiptist í tvo meginþætti (Hagstofa Íslands, 2009). Þessir þættir eru 

annars vegar kunnáttustig, sem ræðst af umfangi verkefna og skyldna og því hversu 

vandasöm verkin eru og hins vegar sérhæfing, sem ræðst af þekkingunni sem krafist er 

af starfinu sem og vélum, verkfærum eða tækjum sem notaðar eru í starfinu eða þeirri 

vöru eða þjónustu sem innt er af hendi (Hagstofa Íslands, 2009). 

Með kunnáttuhugtakinu verður kleyft að afmarka einstaka starfaflokka og fella þá 

saman í yfirflokka (Hagstofa Íslands, 2009). 

Í ÍSTARF95 flokkunarkerfinu eru fjögur kunnáttustig þar sem í meginatriðum er stuðst 

við Alþjóðlegu menntunarflokkunina (ISCED97), sem gefin er út af 

Menningarmálastofnun Sameinuðu þjóðanna (Hagstofa Íslands, 2009). Kunnáttustigin í 

ÍSTARF95 eru í aðalatriðum skilgreind eins og í ISCO-88 utan þess að fyrsta kunnáttustig 

er miðað við skyldunám, sem á Íslandi er við 15-16 ára aldur en í ISCO-88 er 1. 

kunnáttustig miðað við 11-12 ára aldur þar sem víða einskonar barnaskólapróf er enn í 

gildi. (Hagstofa Íslands, 2009) 

Það að skilgreina hugtakið kunnátta eftir einungis menntun er hins vegar 

takmarkandi og óhnitmiðað (Hagstofa Íslands, 2009). Það eru aðrar leiðir en formleg 

skólaganga til þess að öðlast þá færni eða kunnáttu sem þarf til þess að vinna ákveðin 

störf t.a.m. með þjálfun og reynslu. Ef t.a.m. starfslýsing felur í sér góða málakunnáttu 

er ljóst að þeirrar kunnáttu má afla með sjálfsmenntun, námskeiðum eða dvöl erlendis. Í 

starfaflokkuninni eru því að einhverju leyti lagt huglægt mat á kunnáttustig einstakra 

starfa og þá eru kröfur um skólagöngu eða prófgráðu aðeins eitt þeirra atriða sem 

hugað er að við flokkunina (Hagstofa Íslands, 2009).  

Bálkar starfaflokkunarkerfisins eru alls 10 talsins og þeim skipt niður í 28 deildir 

(Hagstofa Íslands, 2009). Í þessari ritgerð er skoðuð breyting í hlutfalli starfandi eftir 

deildum eða 2. stafa ÍSTARF númerum. Ákjósanlegra væri að skoða þróun yfir þrengri 

skilgreiningar á starfaflokkum t.d. niður á þriggja stafa ÍSTARF sem greinir deildir í klasa 

starfsgreina sem eru alls 114. Á smáum vinnumarkaði eins og þeim íslenska gefur það 

hins vegar ekki endilega betri mynd á þróun starfa þar sem fjöldi innan hvers klasa 

starfsgreina er orðinn lítill og enginn í sumum tilfellum. Flokkunarkerfið greinir 

starfaflokka enn fremur, fyrst í fjögurra stafa ÍSTARF númer og loks í 5 stafa númer þar 

sem hver þeirra getur náð yfir fjölda starfa (Hagstofa Íslands, 2009) 

Í töflu 3 í Viðauka 1 er yfirlit yfir bálkana 10 ásamt ÍSTARF kunnáttustigi þeirra og 

deildirnar sem eru til skoðunar. Í stað þess að fjalla um deildir starfaflokka verður hér 

eftir fjallað um undirflokkinn sem starfaflokka til hægðarauka.  

5.2 Fjöldi starfandi einstaklinga 

Gögn á tímabilinu 1991-2011 eru fengin frá Hagstofu Íslands og innhalda fjölda starfandi 

eftir 20 ÍSTARF deildum og kyni, þvert á allar atvinnugreinar. Skilyrði er sett á að 

viðkomandi sé í fullu starfi en einstaklingur sem vinnur að jafnaði 35 klst. á viku eða 

meira telst vera í fullu starfi. Tveimur bálkum sem innihalda alls þrjá starfaflokka er 

sleppt vegna skorts á aðgengilegum gögnum eða eru störf sem ekki eru iðkuð á 

íslenskum vinnumarkaði. Þessir bálkar eru bændur og fiskimenn (ÍSTARF 61 og 62) og 

hermenn hins vegar (ÍSTARF 0). 

Vinnumarkaðsrannsókn Hagstofu Íslands er úrtakskönnun og er tölfræðilega 

meðhöndluð af Hagstofu Íslands. Niðurstöður hennar eru háðar óvissu sem eykst eftir 

því sem sundurliðun talnaefnis er meiri (Hagstofa Íslands, 2011). Gögnin innihalda 

skekkjur sem snúa að almennum skekkjum úrtaksrannsókna (Hagstofa Íslands, 2011). 

Skekkjur sem hafa hvað mest áhrif á það þegar skoðuð er breyting í ákveðnum hópum 

milli tímabila eru annars vegar þekjuskekkjur og hins vegar brottfallsskekkjur (Hagstofa 

Íslands, 2011). Þekjuskekkjur snúa að því að annars vegar er úrtökuramminn ekki 

tæmandi og hins vegar að í úrtökurammanum eru einstaklingar eða einingar sem ekki 

eiga þar heima  (Hagstofa Íslands, 2011). 

Gögnin innihalda hlutfall starfandi í 20 starfaflokkum af alls 28. Vegna smæðar 

vinnumarkaðarins eru gögn yfir fjölda starfandi ekki áreiðanleg innan einstaka 

starfaflokka og tölugildi koma ekki fyrir svo árum skiptir. Þar að auki eru sumir 

starfaflokkar næstum óþekktir hér á landi. Þá eru launagögn ekki fyrir hendi fyrir suma 

starfaflokka og þeim því sleppt. Brot er í tímaröðum innan einstaka starfaflokka sem eru 

notaðir í rannsókninni sem kemur til vegna smæðar íslenska vinnumarkaðarins. Í 

starfaflokkum sem eru sögulega ríkjandi í vil karla eins og störf við námuvinnslu og 

byggingarstörf (ÍSTARF 71) í störfum málm- og vélsmiða (ÍSTARF 72) sem og í störfum 

vélgæslufólks í iðjuverum og verksmiðjum (ÍSTARF 81) eru gögn yfir fjölda starfandi 

kvenna ekki alltaf fyrir hendi og vegna persónuverndarlaga eru tölugildi ekki opinber ef 

fjöldi er innan marka sem lög kveða á um. Í tímaröðunum innan þessara flokka eru því 

rof þar sem ekki eru gefin gildi á einstaka árum. Í slíkum tilvikum er gildið „0“ sett í 

tímaraðirnar. Í töflu 3 í Viðauka 1 er yfirlit yfir starfaflokkana sem notaðir eru í 

rannsókninni og viðeigandi merking við þá starfaflokka sem innihalda rof í tímaröðum. 

5.3 Launagögn 

Elstu opinberu gögn úr launarannsókn Hagstofu Íslands ná aftur til ársins 1998. 

Aðgengileg gögn ná hins vegar aðeins yfir almennan vinnumarkað allt til ársins 2008 og 

eftir það er niðurbrot niður ÍSTARF númer ekki fyrir hendi. Úrtakið á tímabilinu 1998 – 

2004 nær aðeins yfir 4 atvinnugreinar sem byggja á ÍSAT 95 atvinnugreinaflokkuninni, 

þ.e.; iðnaður, byggingastarfsemi og mannvirkjagerð, verslun og ýmis viðgerðarþjónusta 

auk samgangna og flutninga (Hagstofa Íslands, 2014). Á árinu 2005 bættist við 

atvinnugreinin fjármálaþjónusta, lífeyrissjóðir og vátryggingar en þó aðeins yfir 

almennan vinnumarkað (Hagstofa Íslands, 2014). 

Til þess að fá sem skýrustu mynd af tekjusamsetningu íslenska vinnumarkaðarins er 

því stuðst við tekjurannsókn Eurostat, Structure of earnings survey (SES). Gögn niður á 2. 

stafa ÍSTARF númer eru fengin með sérkeyrslu frá Eurostat en svo ítarleg gögn eru ekki 

gefin út sérstaklega. Könnunin er gerð á fjögurra ára fresti og var fyrst framkvæmd árið 

2002 (Eurostat, e.d.). Könnunin sem gerð var árið 2002 nær aðeins yfir þrjár 

atvinnugreinar á Íslandi, þ.e.; Iðnað, byggingastarfsemi og mannvirkjagerð auk verslunar 

og ýmissar viðgerðarþjónustu (Eurostat, e.d.). Könnunin sem gerð var árið 2006 þekur 

um 75% af vinnumarkaðinum sem innihalda sömu atvinnugreinar og í könnuninni frá 

árinu 2002 auk 5 annara (Margrét V. Gylfadóttir, 2008). Könnunin sem var gerð árið 

2010 styðst við nýja atvinnugreinaflokkun (NACE rev.2.) sem tekur til enn fleiri 

atvinnugreina og þekur um 85% vinnumarkaðarins (Margrét V. Gylfadóttir, 2012). Í töflu 

4 og töflu 5 í Viðauka 2 er yfirlit yfir þær atvinnugreinar sem hver og ein könnun nær 

yfir. 

Viðmiðunarárið sem er notað í rannsókninni er árið 2006 þar sem gögn frá 

könnuninni ná yfir breiðari hóp atvinnugreina heldur en könnunin sem gerð var árið 

2002 og inniheldur því heildstæðari mynd af íslenska vinnumarkaðinum. Tekjukönnunin 

sem gerð var árið 2010 var unnin með nýju flokkunarkerfi, bæði m.t.t. atvinnugreina 

(NACE rev.2.), sem og m.t.t. starfaflokkunar (ISCO-08) þvert á atvinnugreinar. Gögn yfir 

hlutfall starfandi á tímabilinu 1991 – 2011 eru undir ISCO-88 flokkun svo til að gæta 

nákvæmni er könnunin sem framkvæmd var árið 2006 notað sem grunnviðmið við smíði 

færniskalans.  

Goos, Manning og Salomons (2010) gera grein fyrir því í rannsókn sinni um orsakir 

pólunar á evrópska vinnumarkaðinum að þrátt fyrir ófullkomin launagögn innan 

einstakra landa sem þeir taka til í rannsókn sinni er uppröðun starfaflokka út frá launum 

í fyrsta lagi nokkuð huglægt mat þar sem verið er að leggja mat á færni vinnuafls. Í öðru 

lagi færa þeir rök fyrir því að uppröðun starfaflokka innan hvers lands hafi háa og 

marktæka fylgni milli ára  (Goos, Manning og Salomons, 2010) 

Á Íslandi er launaójöfnuður hins vegar lítill í samanburði við evrópska 

vinnumarkaðinn og þar af leiðandi minni launamunur milli tekjuhópa. Uppröðun 

starfaflokka er því líklega næmari fyrir breytingu á uppröðun starfaflokka m.t.t. tíma og 

ber því að taka tillit til þess. 

5.4 Smíði færnikvarða 

Til þess að meta færni vinnuaflsins er smíðaður færnikvarði sem er byggður upp þannig 

að starfaflokkunum er raðað upp eftir launum, frá tekjulægstu störfum til tekjuhæstu 

starfa þar sem gert er ráð fyrir að vinnuafl ráði yfir frekari færni eftir því sem hærri laun 

það hefur. 

Tafla 1 sýnir uppröðunina á starfaflokkunum sem eru raðaðir eftir meðal- 

heildartekjum á klst. árið 2006. Þau störf sem raða sér á hátekjuhliðina eru að mestu 

störf sem krefjast sérfræðiþekkingar og reynslu á sviði raunvísinda og hugvísinda 

(ÍSTARF 21, 22 og 24), störf sem krefjast tæknilegrar þekkingar og reynslu á sviði 

raunvísinda og hugvísinda (ÍSTARF 31 og 34), sem og störf sem krefjast reynslu og 

leiðtogahæfni og fela í sér stjórnun og stefnumótun (ÍSTARF 12). Flest störf í bálk nr. 2 

(ÍSTARF 2) eru störf sem krefjast menntunar skv. 5. og 6. menntunarstigi ISCED97 sem 

samsvarar 4. kunnáttustigi ÍSTARF95. Störf í bálk nr. 3 eru störf sem krefjast menntunar 

skv. menntunarstigi 5b ISCED97, 3. kunnáttustig ÍSTARF95 þar sem í mörgum tilvikum er 

farið fram á kunnáttu sem jafngildir fjögurra ára námi í framhaldsskóla eins og 

stúdentspróf eða sambærilegt nám auk réttindaprófa úr ýmsum sérskólum  (Hagstofa 

Íslands, 2009). Tekjulægstu störfin eru innan bálks 9 (ÍSTARF 91 og 93) sem eru störf 

ýmis verkafólks í ýmsum iðnaði og framleiðslu auk verkafólks sem starfa við sölu- og 

þjónustustörf. Aðrir starfaflokkar sem raða sér á neðri hluta kvarðans eru störf úr bálki 

nr. 5; Afgreiðslu-, sölu og sýningarstörf (ÍSTARF 52) og þjónustu- og umönnunarstörf 

(ÍSTARF 51). Starfaflokkarnir sem tilheyra miðtekjuhópnum eru störf á borð við ýmis 

störf iðnaðarmanna  (ÍSTARF 71, 73 og 74), störf véla- og vélgæslufólks (ÍSTARF 81, 82 og 

83) auk skrifstofustarfa (ÍSTARF 41) en þó ekki skrifstofustörf í tengslum við afgreiðslu 

viðskiptavina (ÍSTARF 42). 

Eins og sjá má í töflu 1 eru gerð skil með merkingu á 7 tekjuhæstu starfaflokkunum, 8 

miðtekjuflokkunum og 5 tekjulægstu flokkunum. Hver flokkur nær yfir um þriðjung 

vinnumarkaðarins að meðaltali en skiptingin milli flokka er fremur sniðin að líkindum 

starfa og færni heldur en fjölda eða jafna skiptingu miðað við tekjur. Þessi skipting milli 

starfaflokka er hér eftir skilgreind sem lág-, mið- og háfærnistarfaflokkar. 

Tafla 1. Færnikvarði íslenska vinnumarkaðarins 

ÍSTARF starfaflokkar raðaðir eftir meðaltekjum á íslenskum 

vinnumarkaði 2006

2. stafa 

ÍSTARF 

númer

Meðallaun 

á klst 

(EUR)

Störf forstjóra og stjórnenda stærri fyrirtækja 12 34,17

Sérfræðistörf í eðlis-, verk- og stærðfræði 21 31,36

Tækni- og rannsóknarstörf í verkfræði og raungreinum 31 29,96

Önnur sérfræðistörf 24 27,35

Sérfræðistörf í náttúruvísindum, líffræði og heilbrigðisvísindum 22 25,59

Störf málm- og vélsmiða 72 20,74

Sérhæfð ráðgjafa- og sölustörf tengd fjármálum og viðskiptum o.þ.h. 34 19,89

Störf fíntækjasmiða, handíðafólks og bókagerðarmanna 73 19

Störf við námuvinnslu og byggingarstörf 71 17,35

Störf vélgæslufólks í iðjuverum og verksmiðjum* 81 N/A

Tækni- og rannsóknarstörf tengd líffræði- og heilbrigðisgreinum 32 16,89

Almenn ritara- og skráningarstörf 41 16,28

Störf véla- og samsetningarfólks 82 15,14

Störf bílstjóra og stjórnenda vélknúinna ökutækja 83 14,93

Aðrir iðnaðarmenn og sérhæfð störf í iðnaði 74 14,42

Afgreiðslu-, sölu- og sýningarstörf 52 14,11

Skrifstofustörf við afgreiðslu viðskiptavina 42 14,1

Þjónustu- og umönnunarstörf 51 13,26

Störf verkafólks í iðnaði, fiskvinnslu og samgöngum 93 12,69

Störf verkafólks við sölu- og þjónustustörf 91 11,79

* Laun fyrir ÍSTARF 81 ekki fyrir hendi, staðsetning í tekjuröð byggð á launum 2010  

Ef íslenski færnikvarðinn er borinn saman þann evrópska, þ.e. uppröðun miðað við 

meðaltekjur á evrópska vinnumarkaðinum, raðast starfaflokkarnir á lítið eitt annan hátt 

sem gefur vísbendingar um hversu huglægt mat það er að tala um færni starfaflokka 

þegar meðaltal tekna er notaður sem mælikvarði. Margt getur spilað inn í og þá 

sérstaklega fjöldi í hverjum starfaflokk en það má gera ráð fyrir því að meðaltal tekna 

geti verið skekkt hér af þeim ástæðum að meðaltalið tekur mið af mun minna þýði sem 

og hvers konar mismunandi aðstæðum eins og dreifni í ákveðnum starfaflokkum. 

Launaójöfnuður er minni á íslenskum vinnumarkaði miðað við evrópska vinnumarkaðinn 

og því má gera ráð fyrir því að röðun starfaflokka sé næmari m.t.t. tíma þ.e. sérhver 

starfaflokkur getur með auðveldara móti farið upp eða niður um sæti þar sem 

tekjumismunur milli starfaflokka er minni en í samanburðarlöndum.   

6  Þróun í uppbyggingu íslenska vinnumarkaðarins 

6.1 Pólun starfa á íslenskum vinnumarkaði. 

Tafla 2 sýnir þróunina á tímabilinu 1994 – 2007 fyrir 20, tveggja stafa ÍSTARF 

starfaflokka. Tafla 2 sýnir prósentustigs- breytingu í hlutfalli starfandi einstaklinga eftir 

starfaflokkunum. Í töflu 2 má sjá hlutfall starfandi árið 1994 en starfaflokkarnir ná yfir 

allan vinnumarkaðinn og summa fjölda þeirra er því 1, (100%).  Heildarbreyting yfir alla 

starfaflokkana yfir tímabilin, þ.e. summa breytingu há-,mið- og lágtekju starfaflokka er 

því 0. Af því leiðir er breyting í hlutfalli starfandi milli tímabila tilfærsla milli starfaflokka 

innan vinnumarkaðarins. 

Á tímabilinu er mestur neikvæður vöxtur í almennum ritara- og skrifstofustörfum, 

störfum véla- og samsetningarfólks, störfum annara iðnaðarmanna og sérhæfðra starfa í 

iðnaði og í störfum verkafólks við sölu- og þjónustustörf (ÍSTARF 41, 82, 74 og 91). 

Mestur vöxtur er í sérfræðistörfum í eðlis-, verk- og stærðfræði, öðrum 

sérfræðistörfum, sérhæfðri ráðgjafa- og sölustörfum tengdum fjármálum og viðskiptum, 

afgreiðslu-, sölu- og sýningarstörfum auk starfa verkafólks í iðnaði, fiskvinnslu og 

samgöngum (ÍSTARF 21, 24, 34, 52 og 93). 

Skrifstofustörf við afgreiðslu viðskiptavina (ÍSTARF 42) hefur haldist tiltölulega í stað 

með einungis -0,6 prósentustigs- breytingu en almenn ritara- og skráningarstörf (ÍSTARF 

41) minnkaði um 2,18 prósentustig á tímabilinu. Í fyrri starfaflokknum (ÍSTARF 42) eru 

störf eins og gjaldkerastörf í bönkum og pósthúsum, veðlána- og innheimtustörf, störf 

við móttöku og upplýsingagjöf og störf í símavörslu en í seinni flokknum (ÍSTARF 41) er 

að finna störf eins og bóka- og skjalavarsla, störf við póstflokkun, birgðaritarar, 

skrifstofustörf í banka- og tryggingastarfsemi, bókfærslu- og gagnaritarar og ýmis 

ritvinnslustörf.  

Störf málm- og vélsmiða (ÍSTARF 72) staðsetur sig meðal hátekjustarfa á 

færnikvarðanum og er eini starfaflokkurinn sem hefur neikvæðan vöxt á tímabilinu 

meðal háfærnistarfa en innan starfaflokksins eru störf á borð við járn- og vélsmíði, 

bifvélavirkjun og flugvirkjun.  

Störf ýmissa annara iðnaðarmanna (ÍSTARF 71, 73 og 74) raða sér á meðal 

miðfærnistarfa en mismunandi þróun er á meðal flokkana.  Störf við námuvinnslu og 

byggingarstörf (ÍSTARF 71) sem eru störf á borð við trésmíði, rafvirkjun, pípulagnir, 

málun o.fl. eru jákvætt vaxandi á tímabilinu en aðrir iðnaðarmenn og sérhæfð störf í 

iðnaði (ÍSTARF 74) er hins vegar neikvætt vaxandi en starfaflokkurinn inniheldur störf á 

borð við sérhæfð störf við matvælaiðnað og sérhæfð störf við fiskiðnað. 

Á tímabilinu jókst hlutfall starfandi í háfærnistarfaflokkum um 7,5 prósentustig eða 

21%, hlutfall starfandi í miðfærnistarfaflokkum minnkaði um rúmlega 11 prósentustig 

eða 39% og hlutfall starfandi í lágfærnistarfaflokkum jókst um 3,7 prósentustig eða rétt 

rúmlega 10%. 

Á mynd 7 og mynd 8 í Viðauka 3 má sjá þróunina brotna niður á hvern starfaflokk yfir 

fleiri tímabil.  

Tafla 2. Breyting í hlutfalli starfandi frá 1994 – 2007 m.t.t. færni 

ÍSTARF starfaflokkar raðaðir eftir meðaltekjum á íslenskum 

vinnumarkaði 2006

2. stafa 

ÍSTARF 

númer

Hlutfall 

starfandi 

1994

Prósentustigs 

breyting    

1994 - 2007

Störf forstjóra og stjórnenda stærri fyrirtækja 12 7,39% 0,11

Sérfræðistörf í eðlis-, verk- og stærðfræði 21 2,32% 1,70

Tækni- og rannsóknarstörf í verkfræði og raungreinum 31 3,70% 0,46

Önnur sérfræðistörf 24 4,82% 1,68

Sérfræðistörf í náttúruvísindum, líffræði og heilbrigðisvísindum 22 3,78% 0,77

Störf málm- og vélsmiða 72 4,73% -1,05

Sérhæfð ráðgjafa- og sölustörf tengd fjármálum og viðskiptum o.þ.h. 34 5,33% 3,85

Störf fíntækjasmiða, handíðafólks og bókagerðarmanna 73 1,29% -0,62

Störf við námuvinnslu og byggingarstörf 71 6,71% 0,79

Störf vélgæslufólks í iðjuverum og verksmiðjum 81 0,95% -0,28

Tækni- og rannsóknarstörf tengd líffræði- og heilbrigðisgreinum 32 2,67% -0,52

Almenn ritara- og skráningarstörf 41 6,53% -2,18

Störf véla- og samsetningarfólks 82 2,75% -2,22

Störf bílstjóra og stjórnenda vélknúinna ökutækja 83 5,76% -0,47

Aðrir iðnaðarmenn og sérhæfð störf í iðnaði 74 8,08% -5,67

Afgreiðslu-, sölu- og sýningarstörf 52 8,00% 3,26

Skrifstofustörf við afgreiðslu viðskiptavina 42 4,30% -0,62

Þjónustu- og umönnunarstörf 51 12,55% 0,78

Störf verkafólks í iðnaði, fiskvinnslu og samgöngum 93 1,98% 2,31

Störf verkafólks við sölu- og þjónustustörf 91 6,36% -2,08  

6.2 Viðvarandi þróun 

Til þess að skoða hvort viðvarandi pólun eigi sér stað á íslenskum vinnumarkaði óháð 

hagsveiflu er starfaflokkunum skipað í 3 flokka; 7 hátekju-, 8 miðtekju- og 5 

lágtekjustarfaflokkar þ.e. há- mið- og lágfærniflokkar sem skilgreindir voru í kafla 5.4. 

Fyrir hvern færniflokk er reiknuð einskonar vísitala fyrir þróunina þ.e. samanlagður 

vöxtur í hlutfalli starfandi milli ára (e. cumulative growth). Vöxtur hvers færniflokks er 

reiknaður með eftirfarandi jöfnu: 

 

Þar sem G er vöxtur á ári i yfir færniflokk j og Q er hlutfall starfandi á ári i. Þá er 

uppsafnaður vöxtur há- og lágfærni starfaflokka skoðaðir miðað við miðfærni flokkinn 

með því að taka mismun á uppsöfnuðum vexti há- og miðfærni starfaflokka sem og 

mismun á uppsöfnuðum vexti lág- og miðfærni starfaflokka. Ef viðvarandi pólun á sér 

stað óháð hagsveiflu ættu að sjást tvær vaxandi tímaraðir. 

Mynd 3 sýnir að frá árinu 1994 hafa 7 háfærni starfaflokkarnir og 5 lágfærni 

starfaflokkarnir vaxið á kostnað 8 miðfærni flokkana fyrir öll ár nema frá 1999 – 2000, 

2003 – 2004 og frá 2007 – 2008. Frá árinu 1994 hafa fimm lágfærni starfaflokkarnir haft 

jákvæðan vöxt miðað við átta miðfærni starfaflokkana öll árin fyrir utan 1999-2000, 

2003-2004 og 2007-2008. Sjö háfærni starfaflokkarnir hafa jákvæðan vöxt miðað við 

miðfærni starfaflokkana á öllum tímabilum nema milli árana 1997-1998, 1999-2000, 

2003-2004 og 2010-2011.  

Mynd 3. Uppsöfnuð breyting í hlutfalli starfandi há- og lágfærni vinnuafls miðað við miðfærni vinnuafl. 

Árið 1994 virðist hafa verið ákveðinn vendipunktur í þróun uppbyggingu 

vinnumarkaðarins þar sem eftir árið 1994 er vöxtur háfærnistarfa jákvæður miðað við 

miðfærnistörf á 13 af 17 árum og vöxtur lágfærnistarfa jákvæður miðað við 

miðfærnistörf á 14 af 17 árum. Varast ber þó að draga ályktanir af því að árið 1994 hafi 

verið byrjunarpunktur pólunar- þróunar þar sem mögulega er um tilviljun að ræða. 

6.3 Önnur tímabil 

Mynd 4 sýnir þróunina yfir 10. áratug síðustu aldar og 1. áratug 21. aldar þar sem búið 

er að leggja saman vöxt starfaflokkana m.t.t. færni eins og áður. Mynd 4 sýnir að á 9. 

áratugnum eru vísbendingar um pólun starfa á byrjunarstigi með neikvæðan vöxt upp á 

um 3 prósentustig í miðfærnistörfum á móti neikvæðum vexti upp á 1,4 prósentustig í 

lágfærnistörfum en um 4,4 prósentustigs- vöxtur er í háfærnistörfum.  

Frá árinu 2001 til 2007 má sjá að pólunin verður skýrari og greinilegri þar sem 

háfærnistörf eru með svipaðan vöxt og á áratugnum á undan, lágfærnistörf með lítið eitt 

jákvæðan vöxt en miðfærnistörf með töluverðan neikvæðan vöxt.  

Þegar horft er til áranna frá 2001 til 2011 og djúp efnahagslægð tekinn inn í mengið 

er pólunar- mynstrið enn mjög skýrt. Hlutfall starfandi verður lítið eitt neikvætt í 

lágfærnistörfum en hlutfall starfandi í miðfærnistörfum fellur og háfærnistörf aukast 

áberandi mest. 

Mynd 4. Prósentustigs- breyting í hlutfalli starfandi m.t.t. færni á mismunandi tímabilum 

6.4 Hlutskipti kynja í pólun starfa 

Mynd 5 sýnir hvernig þróunin er m.t.t. kynja á tímabilinu 1994 – 2007. Þróunin er ólík 

hjá kynjunum en pólun starfa á sér stað hjá báðum kynjum.  

Hjá konum er tilfærsla milli starfaflokka á tímabilinu því sem næst einungis frá 

miðfærnistörfum yfir í háfærnistörf á meðan vöxturinn er lítið eitt neikvæður, um hálft 

prósentustig, í lágfærnistörfum hjá konum.  

Hjá körlum er þessu næstum öfugt farið. Hlutfall starfandi í lágfærnistörfum vaxa um 

rúmlega 8 prósentustig á meðan vöxtur í miðfærnistörfum er neikvæður um rúmlega 9 

prósentustig en hlutfall starfandi karla í háfærnistörfum vaxa einungis um 1 prósentustig 

á tímabilinu. 

Mynd 5. Prósentustigs- breyting í hlutfalli starfandi m.t.t. kynja og færni, 1994 - 2007 

6.5 Þróunin eftir djúpa niðursveiflu 

Eins og getur að líta á mynd 3 í kafla 6.2, hafði eins djúp niðursveifla og byrjaði í upphafi 

árs 2008 og varði til ársins 2010 áhrif á þróunina með þeim hætti að breytingin frá árinu 

2007 til 2008 varð til þess að vöxtur tekjulægstu starfana varð neikvæður miðað við 

miðtekjustörfin en jákvæður eftir það á meðan vöxtur hátekjustarfa miðað við 

miðtekjustörf óx allt til ársins 2010 en var neikvæður miðað við miðtekjustörfin á árinu 

2011.  

Mynd 6 sýnir prósentustigs- mismun í hlutfalli starfandi m.t.t. færni og kyns milli 

2007 og 2011. Þróunin tekur ákveðna stefnubreytingu þar sem hlutfall starfandi í 

lágfærnistörfum minnkar mest, hlutfall starfandi í miðfærnistörfum minnkar hóflega en 

hlutfall starfandi í háfærnistörfum með hlutfallslega mestan vöxt. Hlutfall starfandi 

kvenna í lágfærnistörfum minnkar meira en hjá körlum, neikvæður vöxtur um 4,3 

prósentustig á móti 3,4 prósentustigum hjá körlum. Í miðfærnistörfum er neikvæður 

vöxtur upp á 2,3 prósentustig hjá konum á meðan hlutfall karla minnkar um 1,6 

prósentustig en í háfærnistörfum eykst hlutfall starfandi kvenna um 6,6 prósentustig á 

móti 5 prósentustigum hjá körlum. 

Mynd 6. Prósentustigs- breyting í hlutfalli starfandi m.t.t. kynja og færni, 2007 – 2011 

7 Ályktanir og lokaorð 

Markmið ritgerðarinnar var að meta hvort sama þróun sé í uppbyggingu íslenska 

vinnumarkaðarins líkt og rannsóknir hafa leitt í ljós á öðrum iðnvæddum 

vinnumörkuðum þar sem sú þróun hefur verið frá 10. áratug síðustu aldar að aukning er 

í eftirspurn eftir há- og lágfærni vinnuafli á kostnað miðfærni vinnuafls. Rannsóknin 

leiðir í ljós að sama þróun er á íslenska vinnumarkaðinum, þróun sem nefnd hefur verið 

pólun starfa, með miklum vexti í hálaunastörfum á síðastliðnum 2. áratugum, 

töluverðum samdrætti í miðtekjustörfum en tiltölulega stöðugum og eilítið jákvæðum 

vexti í tekjulægstu störfum. 

Þrátt fyrir einsleitni íslensks vinnumarkaðs m.t.t. fjölbreytni í framleiðslugreinum, 

samgöngum o.fl., rímar þróunin við stærri vinnumarkaði eins og bandarískan og 

evrópskan vinnumarkað. 

Þegar horft er á þróunina m.t.t. kynja kemur í ljós að hér á landi er þróunin hjá 

körlum á þá leið að neikvæður vöxtur í miðfærnistörfum endurspeglast að mestu leyti í 

vexti í lágfærnistörfum en hjá konum er þessu öfugt farið þar sem neikvæður vöxtur 

miðfærnistarfa og eilítill neikvæður vöxtur í lágfærnistörfum endurspeglast í miklum 

vexti í háfærnistörfum.  

Djúp niðursveifla eins og sú sem varði frá byrjun árs 2008 til ársins 2010 virðist hægja 

á póluninni þar sem vöxtur er áfram neikvæður í miðfærnistörfum hjá báðum kynjum en 

mun minni en í eðlilegara árferði. Þá er vöxtur í lágfærnistörfum lítillega neikvæður hjá 

báðum kynjum og nokkuð hægir á vexti í háfærnistörfum. 

Niðurstöðurnar bera með sér að svo virðist sem konur afli sér frekari menntunar og 

færni og færa sig úr miðfærnistörfum yfir í háfærnistörf. Karlar „staðna“ hins vegar þar 

sem tilfærsla er úr miðfærnistörfum niður í lágfærnistörf. M.ö.o. taka karlar að sér störf 

sem krefjast minni menntunar eða færni heldur en störf þeirra kröfðust fyrir.  

Niðurstöðurnar ríma við þróunina í bæði Bandaríkjunum og í Evrópu hvað pólun 

varðar sem virðist eiga sér byrjunarstað á 10. áratug síðustu aldar. Það sama virðist eiga 

sér stað á íslenskum vinnumarkaði og í Bandaríkjunum þar sem brottfall kvenna úr 

miðfærnistörfum endurspeglast í innreið þeirra í háfærnistörf en brotthvarf karla úr 

miðfærnistörfum endurspeglast í aukningu í lágfærnistörfum. Sú niðurstaða ein og sér 

rímar við hratt vaxandi menntastig kvenna en mun hægari vöxt karla og fróðlegt væri að 

sjá frekari rannsóknir gerðar til þess að meta það samband. Þar sem meirihluti fólks sem 

útskrifast úr háskólanámi nú eru í miklum meirihluta konur er ekki að sjá að breyting 

verði á þessari þróun í náinni framtíð. 

Þátttaka í stéttarfélögum er, og hefur verið, með hæsta móti á íslenska 

vinnumarkaðinum og hlutfall vinnuafls sem tekur laun skv. samningum stéttarfélaga um 

og yfir 90%. Þessir öfgar í tölugildum þegar miðað er við bandarískan vinnumarkað þar 

sem þátttaka í stéttarfélögum er aðeins brot af því sem þekkist hér bendir til þess að 

þáttaka í stéttarfélögum hafi ekki teljandi áhrif á þróunina þar sem þróunin á þessum 

mörkuðum er keimlík utan tilfærslu starfa hjá körlum sem er næstum öll úr 

miðfærnistörfum yfir í lágfærnistörf meðan tilfærslan er til helminga í Bandaríkjunum. 

Hafa ber þó í huga að í Bandaríkjunum er skoðað lengra tímabil, frá 1979, sem mögulega 

dregur úr tilfærslu í störfum karla niður í lágfærnistörf. 

Með einfaldri skimun rímar margt við rútínukenningu Autor, Levy og Murnane þar 

sem starfaflokkarnir sem hafa orðið fyrir hvað mestri minnkun í hlutfalli starfandi á 

tímabilinu 1994 – 2007 innihalda verkþætti sem eru margir hverjir reglubundnir og 

kóðunarhæfir eins og í framleiðslustörfum, ritara- og skráningarstörfum, frumvinnslu í 

matvælaiðnaði sem og ýmsum störfum verkafólks. Þeir starfaflokkar sem hafa hvað 

mestan vöxt á tímabilinu 1994 – 2007 eru í störfum sem eru mörg hver hafa verkþætti 

sem eru óreglubundnir að eðlislagi eins og í ýmsum sérfræðistörfum sem og störfum 

sérhæfðra ráðgjafa- og sölustarfa sem eru hátekju- háfærnistörf og einnig 

lágfærnistörfum eins og í afgreiðslu- sölu- og sýningarstörfum, störfum verkafólks í 

iðnaði, fiskvinnslu og samgöngum. 

Líkan Autor, Levy og Murnane flokkar verkþætti niður í flokka með það að markmiði 

að greina í sundur hvað það er sem tölvur gera og spáir því að eftirspurn eftir vinnuafli 

sem vinni óreglubundna verkþætti aukist þar sem tölvur og tækni eru stuðningur við þá 

verkþætti sem er í eðli starfana en ekki staðkvæmd , störf sem er að finna í miklum hluta 

í lágfærnistörfum sem og í háfærnistörfum en verðug umræða er um hvað stefnir í 

þegar tækni verður sífellt meiri og stuðningur sífellt oftar staðkvæmd. Störf sem krefjast 

ekki hárrar menntunar og eru sögulega láglaunuð eru í dag tiltölulega ónæm fyrir 

tæknivæðingu eins og t.a.m. öryggisgæsla, vöruflutningar (bílstjórar), húsverðir, 

umönnunarstörf og ýmis þjónustustörf en ætla má að þessi störf hverfi smám saman 

með áframhaldandi tæknivæðingu og eftirspurn eftir hámenntuðu vinnuafli aukist þar 

sem háfærni vinnuafl knýr tæknivæðinguna, þ.e. vinnur við að búa til nýja tækni sem 

skiptir hefðbundnu vinnuafli með tækni. Þá er eftirspurn vinnuafls aftur jákvætt vaxandi 

fall af færni sem er í anda kenningarinnar um færni- bjagaða tækniframþróun. Það er því 

ósvöruð spurning hvort pólunar- mynstur síðastliðna áratuga sé aðeins tímabundin 

þróun sem leiðréttist og aukin eftirspurn eftir lágfærni vinnuafli minnki.  

Tafla 3. ÍSTARF bálkar og deildir sem og kunnáttustig þeirra (Hagstofa Íslands, 2009) 

Bálkur - 1. stafa 

ÍSTARF Heiti bálka

Kunnáttu- 

stig

Deild - 2. stafa 

ÍSTARF Heiti deilda

11
Störf kjörinna fulltrúa og æðstu 

embættismanna

12
Störf forstjóra og stjórnenda stærri fyrirtækja 

og stofnanna

13
Störf framkvæmdastjóra og forstöðumanna 

lítilla fyrirtækja og stofnanna

21 Sérfræðistörf í eðlis-, verk- og stærðfræði

22
Sérfræðistörf í náttúru- , líffræði og 

heilbrigðisvísindum

23 Séfræðistörf við kennslu og uppeldisfærði

24 Önnur sérfræðistörf

31
Tækni- og rannsóknarstörf í verkfræði og 

raungreinum öðrum en líffræðigreinum

321

Tækni- og rannsóknarstörf tengd líffræði- og 

heilbrigðisgreinum sem krefjast styttri 

háskólamenntunar eða tæknimenntunar

33 Aðstoðarmenn kennara og þjálfa

34
Sérhæfð ráðgjafa- og sölustörf tengd 

fjármálum, viðskiptaþjónustu, stjórnun o.fl.

41 Almenn ritara og skráningarstörf

42 Skrifstofustörf við afgreiðslu viðskiptavina

51 Þjónustu- og umönnunarstörf

52 Afgreiðslu-, sölu- og sýningarstörf

61 Bændur og veiðimenn við vöruframleiðslu

64 Störf við fiskveiðar

712 Störf við námuvinnslu og byggingarstörf

723 Störf málm- og vélsmiða

73
Störf fíntækjasmiða, handíðafólks og 

bókagerðarmanna

74 Aðrir iðnaðarmenn og sérhæfð störf í iðnaði

814 Störf vélgæslufólks í iðjuverum og 

verksmiðjum

82 Störf véla- og samsetningarfólks

83
Störf bílstjóra og stjórnenda vélknúinna 

ökutækja

91 Störf verkafólks við sölu- og þjónustustörf

92
Störf verkafólks í landbúnaði, fiskveiðum og 

skyldum greinum

93
Störf verkafólks í iðnaði, fiskvinnslu og 

samgöngum

0 Hermenn * 01 Hermenn

* Kunnáttustig ekki skilgreint
1 Rof í tímaröð yfir fjölda starfandi karla 1999
2 Rof í tímaröð yfir fjölda starfandi kvenna í 12 af 21 árum
3 Rof í tímaröð fjölda starfandi kvenna í 11 af 21 árum
4 Rof í tímaröð fjölda starfandi kvenna í 9 af 21 árum

9 Ósérhæft starfsfólk 1

7 Iðnaðarmenn og sérhæft iðnverkafólk 2

8 Véla- og vélgæslufólk 2

5 Þjónustu-, sölu og afgreiðslufólk 2

6 Bændur og fiskimenn 2

3 Tæknar og sérmenntað starfsfólk 3

4 Skrifstofufólk 2

Kjörnir fulltrúar, æðstu embættismenn 

og stjórnendur
1 *

2 Sérfræðingar 4

Tafla 4. Atvinnugreinar og þekja þýðis í tekjurannsókn Eurostat (SES) 2002 og 2006. (Eurostat, e.d.),  
(Margrét V. Gylfadóttir, 2008) 

ÍSAT-95 

Bálkar
2006 2002

D Iðnaður Iðnaður

F Byggingarstarfsemi og mannvirkjagerð Byggingarstarfsemi og mannvirkjagerð

G Verslun og ýmis viðgerðarþjónusta Verslun og ýmis viðgerðarþjónusta

I Samgögnur og flutningar

J Fjármálaþjónusta, lífeyrissjóðir og vátryggingastarfsemi

L Opinber stjórnsýsla, almannatryggingar

M Fræðslustarfsemi

N Heilbrigðis- og félagsþjónusta

Þekja 

markaðs
75% Óuppgefið

 

 

Tafla 5. Atvinnugreinar og þekja þýðis í tekjurannsókn Eurostat (SES) 2010. (Margrét V. Gylfadóttir, 
2012) 

ÍSAT-08 

Bálkar
2010

C Framleiðsla

D Rafmagns-, gas- og hitaveitur

E Vatnsveita, fráveita, meðhöndlun úrgangs og afmengun

F Byggingarstarfsemi og mannvirkjagerð

G Heild- og smáverslun, viðgerðir á vélknúnum ökutækjum og bifhjólum

H Flutningar og geymsla

J Upplýsingar og fjarskipti

K Fjámála- og vátryggingastarfsemi

O Opinber stjórnsýsla og varnarmál; almannatryggingar

P Fræðslustarfsemi

Q Heilbrigðis- og félagsþjónusta

R Menningar-, íþrótta- og tómstundastarfsemi

Þekja 

markaðs 85%

Mynd 7. Prósentustigs-  breyting í hlutfalli starfandi m.t.t. 2. stafa ÍSTARF númers á tímabilunum 1991 – 
2001 og 2001 – 2011 

 

 

Mynd 8. Prósentustigs-  breyting í hlutfalli starfandi m.t.t. 2. stafa ÍSTARF númers á tímabilunum 1994 – 
2007 og 2007 – 2011 


